
shrInArAyaNaguruvirachitAH saMskRitakriyAH

ಸ್ತೋತ್ರಾಣಿ ನಾರಾಯಣಗುರುವಿರಚಿತಾನಿ

Document Information

Text title : stotrasa.ngraha nArAyaNagururachitaM

File name : stotranArAyaNaguru.itx

Category : major_works, bIjAdyAkSharamantrAtmaka

Location : doc_z_misc_major_works

Transliterated by : Encoded by Shankara and P.S.Ramachandran

Proofread by : PSA Easwaran

Latest update : March 30, 2012

Send corrections to : sanskrit at cheerful dot c om

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

March 24, 2024

sanskritdocuments.org



shrInArAyaNaguruvirachitAH saMskRitakriyAH

ಸ್ತೋತ್ರಾಣಿ ನಾರಾಯಣಗುರುವಿರಚಿತಾನಿ

ಸ್ತೋತ್ರಕ್ರಿಯಾಃ
ವಿನಾಯಕಸ್ತೋತ್ರಂ

ವಿಷ್ಣುಸ್ತೋತ್ರಾಣಿ
2. ಶ್ರೀವಾಸುದೇವಾಷ್ಟಕಂ
3.ವಿಷ್ಣ್ವಷ್ಟಕಂ
ದೇವೀಸ್ತೋತ್ರಂ
4.ಭದ್ರಕಾಲ್ಯಷ್ಟಕಂ
ಸುಬ್ರಹ್ಮಣ್ಯ ಸ್ತೋತ್ರಾಣಿ
5.ಷಾಣ್ಮಾತುರಸ್ತವಂ
6. ಗುಹಾಷ್ಟಕಂ
7.ಬಾಹುಲೇಯಾಷ್ಟಕಂ
ಶಿವಸ್ತೋತ್ರಂ
8.ಚಿದಂಬರಾಷ್ಟಕಂ
ಸಂಕೀರ್ಣಾನಿ
9.ಜಾತಿನಿರ್ಣಯಂ
10.ಧರ್ಮಃ
11.ಆಶ್ರಮಂ
12.ಮುನಿಚರ್ಯಾಪಂಚಕಂ

14.ಬ್ರಹ್ಮವಿದ್ಯಾ ಪಂಚಕಂ
15.ನಿರ್ವೃತಿಪಂಚಕಂ
16. ಶ್ಲೋಕತ್ರಯೀ
17.ಹೋಮಮಂತ್ರಂ
18.ವೇದಾಂತಸೂತ್ರಂ

19.ಸಮಾಧಿ ಶ್ಲೋಕೌ

ವಿನಾಯಕಸ್ತೋತ್ರಂ
1.ವಿನಾಯಕಾಷ್ಟಕಂ
ನಮದ್ದೇವವೃಂದಂ ಲಸದ್ವೇದಕಂದಂ
ಶಿರಃಶ್ರೀಮದಿಂದುಂ ಶ್ರಿತಶ್ರೀಮುಕುಂದಂ .

ಬೃಹಚ್ಚಾರುತುಂದಂ ಸ್ತುತಶ್ರೀಸನಂದಂ
ಜಟಾಹೀಂದ್ರಕುಂದಂ ಭಜೇಽಭೀಷ್ಟಸಂದಂ .. 1..

ಕಿಲದ್ದೇವಗೋತ್ರಂ ಕನದ್ಧೇಮಗಾತ್ರಂ
ಸದಾನಂದಮಾತ್ರಂ ಮಹಾಭಕ್ತಮಿತ್ರಂ .

ಶರಚ್ಚಂದ್ರವಕ್ತ್ರಂ ತ್ರಯೀಪೂತಪಾತ್ರಂ.
ಸಮಸ್ತಾರ್ತ್ತಿದಾತ್ರಂ ಭಜೇ ಶಕ್ತಿಪುತ್ರಂ .. 2..

ಗಲದ್ದಾನಮಾಲಂ ಚಲದ್ಭೋಗಿಮಾಲಂ
ಗಲಾಂಭೋದಕಾಲಂ ಸದಾ ದಾನಶೀಲಂ .

ಸುರಾರಾತಿಕಾಲಂ ಮಹೇಶಾತ್ಮಬಾಲಂ
ಲಸತ್ಪುಂಡ್ರಫಾಲಂ ಭಜೇ ಲೋಕಮೂಲಂ .. 3..

ಉರಸ್ತಾರಹಾರಂ ಶರಚ್ಚಂದ್ರಹೀರಂ
ಸುರಶ್ರೀವಿಚಾರಂ ಹೃತಾರ್ತ್ತಾರಿಭಾರಂ .

ಕಟೇ ದಾನಪೂರಂ ಜಟಾಭೋಗಿಪೂರಂ
ಕಲಾಬಿಂದುತಾರಂ ಭಜೇ ಶೈವವೀರಂ .. 4..

ಕರಾರೂಢಮೋಕ್ಷಂ ವಿಪದ್ಭಂಗದಕ್ಷಂ
ಚಲತ್ಸಾರಸಾಕ್ಷಂ ಪರಾಶಕ್ತಿಪಕ್ಷಂ .

ಶ್ರಿತಾಮರ್ತ್ಯವೃಕ್ಷಂ ಸುರಾರಿದ್ರುತಕ್ಷಂ
ಪರಾನಂದಪಕ್ಷಂ ಭಜೇ ಶ್ರೀಶಿವಾಕ್ಷಂ .. 5..

ಸದಾಶಂ ಸುರೇಶಂ ಸದಾ ಪಾತುಮೀಶಂ
ನಿದಾನೋದ್ಭವಂ ಶಾಂಕರಪ್ರೇಮಕೋಶಂ .

ಧೃತಶ್ರೀನಿಶೇಶಂ ಲಸದ್ದಂತಕೋಶಂ
ಚಲಚ್ಛೂಲಪಾಶಂ ಭಜೇ ಕೃತ್ತಪಾಶಂ .. 6..

ತತಾನೇಕಸಂತಂ ಸದಾ ದಾನವಂತಂ
ಬುಧಶ್ರೀಕರಂತಂ ಗಜಾಸ್ಯಂ ವಿಭಾಂತಂ .

ಕರಾತ್ಮೀಯದಂತಂ ತ್ರಿಲೋಕಕೈಕವೃಂತಂ
ಸುಮಂದಂ ಪರಂತಂ ಭಜೇಽಹಂ ಭವಂತಂ .. 7..

ಶಿವಪ್ರೇಮಪಿಂಡಂ ಪರಂ ಸ್ವರ್ಣವರ್ಣಂ
ಲಸದ್ದಂತಖಂಡಂ ಸದಾನಂದಪೂರ್ಣಂ .

ವಿವರ್ಣಪ್ರಭಾಸ್ಯಂ ಧೃತಸ್ವರ್ಣಭಾಂಡಂ
ಚಲಚ್ಚಾರುಶುಂಡಂ ಭಜೇ ದಂತಿತುಂಡಂ .. 8..

ವಿಷ್ಣುಸ್ತೋತ್ರಾಣಿ
2. ಶ್ರೀವಾಸುದೇವಾಷ್ಟಕಂ
ಶ್ರೀವಾಸುದೇವ,ಸರಸೀರುಹಪಾಂಚಜನ್ಯ-
ಕೌಮೋದಕೀಭಯನಿವಾರಣಚಕ್ರಪಾಣೇ .

ಶ್ರೀವತ್ಸವತ್ಸ,ಸಕಲಾಮಯಮೂಲನಾಶಿನ್,

ಶ್ರೀಭೂಪತೇ,ಹರ ಹರೇ,ಸಕಲಾಮಯಂ,ಮೇ .. 1..

ಗೋವಿಂದ, ಗೋಪಸುತ, ಗೋಗಣಪಾಲಲೋಲ,

ಗೋಪೀಜನಾಂಗಕಮನೀಯನಿಜಾಂಗಸಂಗ .

ಗೋದೇವಿವಲ್ಲಭ,ಮಹೇಶ್ವರಮುಖ್ಯವಂದ್ಯ,
ಶ್ರೀಭೂಪತೇ,ಹರ ಹರೇ,ಸಕಲಾಮಯಂ,ಮೇ .. 2..

ನೀಲಾಲಿಕೇಶಪರಿಭೂಷಿತಬರ್ಹಿಬರ್ಹ,
ಕಾಲಾಂಬುದದ್ಯುತಿಕಲಾಯಕಲೇವರಾಭ .

ವೀರ,ಸ್ವಭಕ್ತಜನವತ್ಸಲ,ನೀರಜಾಕ್ಷ,
ಶ್ರೀಭೂಪತೇ,ಹರ ಹರೇ,ಸಕಲಾಮಯಂಮೇ .. 3..

ಆನಂದರೂಪ,ಜನಕಾನಕಪೂರ್ವದುಂದು-
ಭ್ಯಾನಂದಸಾಗರಸುಧಾಕರಸೌಕುಮಾರ್ಯ .

ಮಾನಾಪಮಾನಸಮಮಾನಸರಾಜಹಂಸ,

ಶ್ರೀಭೂಪತೇ,ಹರ ಹರೇ,ಸಕಲಾಮಯಂಮೇ .. 4..

ಮಂಜೀರಮಂಜುಮಣಿಶಿಂಜಿತಪಾದಪದ್ಮ,
ಕಂಜಾಯತಾಕ್ಷ, ಕರುಣಾಕರ, ಕಂಜನಾಭ .

ಸಂಜೀವನೌಷಧಸುಧಾಮಯ,ಸಾಧುರಮ್ಯ,
ಶ್ರೀಭೂಪತೇ,ಹರ ಹರೇ,ಸಕಲಾಮಯಂಮೇ .. 5..

ಕಂಸಾಸುರದ್ವಿರದಕೇಸರಿವೀರ,ಘೋರ-

ವೈರಾಕರಾಮಯವಿರೋಧಕರಾಜ, ಶೌರೇ .

ಹಂಸಾದಿರಮ್ಯಸರಸೀರುಹಪಾದಮೂಲ,

ಶ್ರೀಭೂಪತೇ,ಹರ ಹರೇ,ಸಕಲಾಮಯಂಮೇ .. 6..

ಸಂಸಾರಸಂಕಟವಿಶಂಕಟಕಂಕಟಾಯ

stotranArAyaNaguru.pdf 3



ಸ್ತೋತ್ರಾಣಿ ನಾರಾಯಣಗುರುವಿರಚಿತಾನಿ

ಸರ್ವಾರ್ಥದಾಯ ಸದಯಾಯ ಸನಾತನಾಯ .

ಸಚ್ಚಿನ್ಮಯಾಯ ಭವತೇ ಸತತಂ ನಮೋಽಸ್ತು
ಶ್ರೀಭೂಪತೇ,ಹರ ಹರೇ,ಸಕಲಾಮಯಂಮೇ .. 7..

ಭಕ್ತಪ್ರಿಯಾಯ ಭವಶೋಕವಿನಾಶನಾಯ
ಮುಕ್ತಿಪ್ರದಾಯಮುನಿವೃಂದನಿಷೇವಿತಾಯ .

ನಕ್ತಂದಿವಂ ಭಗವತೇ ನತಿರಸ್ಮದೀಯಾ
ಶ್ರೀಭೂಪತೇ,ಹರ ಹರೇ,ಸಕಲಾಮಯಂಮೇ .. 8..

3.ವಿಷ್ಣ್ವಷ್ಟಕಂ
ವಿಷ್ಣುಂ ವಿಶಾಲಾರುಣಪದ್ಮನೇತ್ರಂ
ವಿಭಾಂತಮೀಶಾಂಬುಜಯೋನಿಪೂಜಿತಂ .

ಸನಾತನಂ ಸನ್ಮತಿಶೋಧಿತಂ ಪರಂ
ಪುಮಾಂಸಮಾದ್ಯಂ ಸತತಂ ಪ್ರಪದ್ಯೇ .. 1..

ಕಲ್ಯಾಣದಂ ಕಾಮಫಲಪ್ರದಾಯಕಂ
ಕಾರುಣ್ಯರೂಪಂ ಕಲಿಕಲ್ಮಷಘ್ನಂ .

ಕಲಾನಿಧಿಂ ಕಾಮತನೂಜಮಾದ್ಯಂ
ನಮಾಮಿ ಲಕ್ಷ್ಮೀಶಮಹಂ ಮಹಾಂತಂ .. 2..

ಪೀತಾಂಬರಂ ಭೃಂಗನಿಭಂ ಪಿತಾಮಹ-

ಪ್ರಮುಖ್ಯವಂದ್ಯಂ ಜಗದಾದಿದೇವಂ .

ಕಿರೀಟಕೇಯೂರಮುಖೈಃ ಪ್ರಶೋಭಿತಂ
ಶ್ರೀಕೇಶವಂ ಸಂತತಮಾನತೋಽಸ್ಮಿ .. 3..
ಭುಜಂಗತಲ್ಪಂ ಭುವನೈಕನಾಥಂ
ಪುನಃ ಪುನಃ ಸ್ವೀಕೃತಕಾಯಮಾದ್ಯಂ .

ಪುರಂದರಾದ್ಯೈರಪಿ ವಂದಿತಂ ಸದಾ
ಮುಕುಂದಮತ್ಯಂತಮನೋಹರಂ ಭಜೇ .. 4..

ಕ್ಷೀರಾಂಬುರಾಶೇರಭಿತಃ ಸ್ಫುರಂತಂ
ಶಯಾನಮಾದ್ಯಂತವಿಹೀನಮವ್ಯಯಂ .

ಸತ್ಸೇವಿತಂ ಸಾರಸನಾಭಮುಚ್ಚೈಃ
ವಿಘೋಷಿತಂ ಕೇಶಿನಿಷೂದನಂ ಭಜೇ .. 5..

ಭಕ್ತಾರ್ತ್ತಿಹಂತಾರಮಹರ್ನ್ನಿಶಂತಂ
ಮುನೀಂದ್ರಪುಷ್ಪಾಂಜಲಿಪಾದಪಂಕಜಂ .

ಭವಘ್ನಮಾಧಾರಮಹಾಶ್ರಯಂ ಪರಂ
ಪರಾಪರಂ ಪಂಕಜಲೋಚನಂ ಭಜೇ .. 6..

ನಾರಾಯಣಂ ದಾನವಕಾನನಾನಲಂ
ನತಪ್ರಿಯಂ ನಾಮವಿಹೀನಮವ್ಯಯಂ .

ಹರ್ತ್ತುಂ ಭುವೋ ಭಾರಮನಂತವಿಗ್ರಹಂ
ಸ್ವಸ್ವೀಕೃತಕ್ಷ್ಮಾವರಮೀಡಿತೋಽಸ್ಮಿ .. 7..
ನಮೋಽಸ್ತು ತೇ ನಾಥ!ವರಪ್ರದಾಯಿನ್
ನಮೋಽಸ್ತು ತೇ ಕೇಶವ! ಕಿಂಕರೋಽಸ್ಮಿ .
ನಮೋಽಸ್ತು ತೇ ನಾರದಪೂಜಿತಾಂಘ್ರೇ
ನಮೋ ನಮಸ್ತ್ವಚ್ಚರಣಂ ಪ್ರಪದ್ಯೇ .. 8..

ಫಲಶ್ರುತಿಃ
ವಿಷ್ಣ್ವಷ್ಟಕಮಿದಂ ಪುಣ್ಯಂ ಯಃ ಪಠೇದ್ಭಕ್ತಿತೋ ನರಃ .
ಸರ್ವಪಾಪವಿನಿರ್ಮುಕ್ತೋ,ವಿಷ್ಣುಲೋಕಂ ಸ ಗಚ್ಛತಿ ..

ದೇವೀಸ್ತೋತ್ರಂ
4.ಭದ್ರಕಾಲ್ಯಷ್ಟಕಂ
ಶ್ರೀಮಚ್ಛಂಕರಪಾಣಿಪಲ್ಲವಕಿರಲ್ಲೋಲಂಬಮಾಲೋಲ್ಲಸ-

ನ್ಮಾಲಾಲೋಲಕಲಾಪಕಾಲಕಬರೀಭಾರಾವಲೀಭಾಸುರೀಂ .

ಕಾರುಣ್ಯಾಮೃತವಾರಿರಾಶಿಲಹರೀಪೀಯೂಷವರ್ಷಾವಲೀಂ
ಬಾಲಾಂಬಾಂ ಲಲಿತಾಲಕಾಮನುದಿನಂ ಶ್ರೀಭದ್ರಕಾಲೀಂ ಭಜೇ .. 1..

ಹೇಲಾದಾರಿತದಾರಿಕಾಸುರಶಿರಃಶ್ರೀವೀರಪಾಣೋನ್ಮದ-

ಶ್ರೇಣೀಶೋಣಿತಶೋಣಿಮಾಧರಪುಟೀಂ ವೀಟೀರಸಾಸ್ವಾದಿನೀಂ .

ಪಾಟೀರಾದಿಸುಗಂಧಿಚೂಚುಕತಟೀಂ ಶಾಟೀಕುಟೀರಸ್ತನೀಂ
ಘೋಟೀವೃಂದಸಮಾನಧಾಟಿಯುಯುಧೀಂ ಶ್ರೀಭದ್ರಕಾಲೀಂ ಭಜೇ .. 2..

ಬಾಲಾರ್ಕಾಯುತಕೋಟಿಭಾಸುರಕಿರೀಟಾಮುಕ್ತಮುಗ್ಧಾಲಕ-
ಶ್ರೇಣೀನಿಂದಿತವಾಸಿಕಾಮರುಸರೋಜಾಕಾಂಚಲೋರುಶ್ರಿಯಂ .

ವೀಣಾವಾದನಕೌಶಲಾಶಯಶಯಶ್ರ್ಯಾನಂದಸಂದಾಯಿನೀ-
ಮಂಬಾಮಂಬುಜಲೋಚನಾಮನುದಿನಂ ಶ್ರೀಭದ್ರಕಾಲೀಂ ಭಜೇ .. 3..

ಮಾತಂಗಶ್ರುತಿಭೂಷಿಣೀಂ ಮಧುಧರೀವಾಣೀಸುಧಾಮೋಷಿಣೀಂ
ಭ್ರೂವಿಕ್ಷೇಪಕಟಾಕ್ಷವೀಕ್ಷಣವಿಸರ್ಗಕ್ಷೇಮಸಂಹಾರಿಣೀಂ .

ಮಾತಂಗೀಂ ಮಹಿಷಾಸುರಪ್ರಮಥಿನೀಂ ಮಾಧುರ್ಯಧುರ್ಯಾಕರ-

ಶ್ರೀಕಾರೋತ್ತರಪಾಣಿಪಂಕಜಪುಟೀಂ ಶ್ರೀಭದ್ರಕಾಲೀಂ ಭಜೇ .. 4..

ಮಾತಂಗಾನನಬಾಹುಲೇಯಜನನೀಂ ಮಾತಂಗಸಂಗಾಮಿನೀಂ
ಚೇತೋಹಾರಿತನುಚ್ಛವೀಂ ಶಫರಿಕಾಚಕ್ಷುಷ್ಮತೀಮಂಬಿಕಾಂ .

ಜೃಂಭತ್ಪ್ರೌಢಿನಿಶುಂಭಶುಂಭಮಥಿನೀಮಂಭೋಜಭೂಪೂಜಿತಾಂ
ಸಂಪತ್ಸಂತತಿದಾಯಿನೀಂ ಹೃದಿ ಸದಾ ಶ್ರೀಭದ್ರಕಾಲೀಂ ಭಜೇ .. 5..

ಆನಂದೈಕತರಂಗಿಣೀಮಮಲಹೃನ್ನಾಲೀಕಹಂಸೀಮಣೀಂ
ಪೀನೋತ್ತುಂಗಘನಸ್ತನಾಂ ಘನಲಸತ್ಪಾಟೀರಪಂಕೋಜ್ಜ್ವಲಾಂ .

ಕ್ಷೌಮಾವೀತನಿತಂಬಬಿಂಬರಶನಾಸ್ಯೂತಕ್ವಣತ್ ಕಿಂಕಿಣೀಂ
ಏಣಾಂಂಕಾಂಬುಜಭಾಸುರಾಸ್ಯನಯನಾಂ ಶ್ರೀಭದ್ರಕಾಲೀಂ ಭಜೇ .. 6..

ಕಾಲಾಂಭೋದಕಲಾಯಕೋಮಲತನುಚ್ಛಾಯಾಶಿತೀಭೂತಿಮತ್-

ಸಂಖ್ಯಾನಾಂತರಿತಸ್ತನಾಂತರಲಸನ್ಮಾಲಾಕಿಲನ್ಮೌಕ್ತಿಕಾಂ .

ನಾಭೀಕೂಪಸರೋಜನಾಲವಿಲಸಚ್ಛಾತೋದರೀಶಾಪದೀಂ
ದೂರೀಕುರ್ವಯಿ ದೇವಿ,ಘೋರದುರಿತಂ ಶ್ರೀಭದ್ರಕಾಲೀಂ ಭಜೇ .. 7..

ಆತ್ಮೀಯಸ್ತನಕುಂಭಕುಂಕುಮರಜಃಪಂಕಾರುಣಾಲಂಕೃತ-
ಶ್ರೀಕಂಠೌರಸಭೂರಿಭೂತಿಮಮರೀಕೋಟೀರಹೀರಾಯಿತಾಂ .

ವೀಣಾಪಾಣಿಸನಂದನಂದಿತಪದಾಮೇಣೀವಿಶಾಲೇಕ್ಷಣಾಂ
ವೇಣೀಹ್ರೀಣಿತಕಾಲಮೇಘಪಟಲೀಂ ಶ್ರೀಭದ್ರಕಾಲೀಂ ಭಜೇ .. 8..

ಫಲಶ್ರುತಿಃ
ದೇವೀಪಾದಪಯೋಜಪೂಜನಮಿತಿ ಶ್ರೀಭದ್ರಕಾಲ್ಯಷ್ಟಕಂ
ರೋಗೌಘಾಘಘನಾನಿಲಾಯಿತಮಿದಂ ಪ್ರಾತಃ ಪ್ರಗೇಯಂ ಪಠನ್ .

ಶ್ರೇಯಃ ಶ್ರೀಶಿವಕೀರ್ತಿಸಂಪದಮಲಂ ಸಂಪ್ರಾಪ್ಯ ಸಂಪನ್ಮಯೀಂ
ಶ್ರೀದೇವೀಮನಪಾಯಿನೀಂ ಗತಿಮಯನ್ ಸೋಽಯಂ ಸುಖೀ ವರ್ತತೇ ..

ಸುಬ್ರಹ್ಮಣ್ಯ ಸ್ತೋತ್ರಾಣಿ
5.ಷಾಣ್ಮಾತುರಸ್ತವಂ
ಗೌರೀಸಹಾಯಸುಹೃದೂರೀಕೃತಾವಯವಭೂರೀಷು ವೈರಿಷು ತಮ-

ಸ್ಸೂರೀಕೃತಾಯುಧನಿವಾರೀತದೋಷ ನಿಜನಾರೀಕಲಾಲಸಮನಃ .
ಕ್ರೂರೀಭವತ್ತಿಮಿರಚಾರೀ ಹಿತಾಪದುರರೀ ನೀತಿಸೂರಿ ಕರುಣಾ-
ವಾರೀಣವಾರಿಧರ, ಗೌರೀಕಿಶೋರ,ಮಮದೂರೀಕುರುಷ್ವ ದುರಿತಂ .. 1..

ಮಲ್ಲೀಕೃತತ್ರಿದಶಮಲ್ಲೀಸದಾ ಸುದತಿವಲ್ಲೀಕುಚಾಂಕಣಲಸತ್
ಸಲ್ಲೀನಕುಂಕುಮರಸೋಲ್ಲೀನವತ್ಸ,ಯುಧಿ ಭಲ್ಲೀಸ್ಮಯೋಽಸಿ ದಿತಿಜೈಃ .

ಫುಲ್ಲೀಕುರುಷ್ವ ಸ ಚ ವಲ್ಲೀತಗೋಧಿತಲವಲ್ಲೀವಿಲೋಲಬುಧಹೃದ್-

ವಲ್ಲೀನಿವಾಸ,ಮಮ ಸೋಲ್ಲೀನಕೇಕಿ ಹಯಸಲ್ಲೀಲಪಾಹೃದುದಜಂ .. 2..

ಪ್ರಾಣೀಕೃತಸ್ವನಖರಾಣೀತಭಕ್ತಜನವಾಣೀಶಮುಖ್ಯಸುಮನ-

ಶ್ಶ್ರೇಣೀಸುಜಾನುತಲತೂಣೀತಮಾಲತಿಮಿರಾಣೀಲಚೂಚುಕಭರಾ .

ವಾಣೀವಿಲಾಸಮಲಿವೇಣೀವಿಪಂಚಿಮೃದುವಾಣೀ ತವಾಂಗರಮಣೀ
ಶ್ರೋಣೀಘನಾ ಸುಮತಿ, ಶಾಣೀತನೋತು ಭೃಶಮೇಣೀವಿಶಾಲನಯನಾ .. 3..

ರಾಗಾಭಿಷಿಕ್ತನಿಜಕೇಶಾದಿಪಾದವಪುರಾಶಾಪಿಶಾಚದಹನಾ
ಶ್ರೀಶಾತಕುಂಭನಿಭಪಾಶಾಂಕುಶಾಭರಣನಾಶಾಂತಕಾನುಚರ!ಭೋಃ .
ಭೀಶಾಡ್ವಲಾಹರಣಗೋಶಾಬಕಾವನತಕೋಶಾಧಿಪಾಶು ಭಗವನ್
ಪಾಶಾಟವೀ ಭವ ಹೃತಾಶಾಶಯಾವಪಿಶಿತಾಶಾ ಹಿ ಭೋಗಭುಗಮುಂ .. 4..

ಸಂತಾಪಸಂತತಿನಿಶಾಂತಾವಸಂತಮಯಿ ಕಾಂತಾಯುಗಾಂತರರತೇ,
ಕಿಂತಾವಕೇ ಹೃದಿ ನಿತಾಂತಾಕುಲಾಶಯಮಹಂತಾನಪೇತಮವಿತುಂ .

ಕಿಂತಾಮಸಂ ಭವಸಿ,ಚಿಂತಾಮಣೀರುಚಿರಸಂತಾನಪಾದಪದವ-

ಶ್ಚಿಂತಾಧುತಾಂತರುಜಮಂತಾದಿಹೀನ ಕುರು ಮಾಂತಾವಕೀನಭಜನಂ .. 5..

ಸೀಮಾವಿಹೀನಗುಣ ಸೋಮಾವಚೂಡ ಜಿತಕಾಮಾಭಿಮಾನ ಸುಮತೇ!
ಭೂಮಾಧವಾದಿನುತ ಭೂಮಾಸಮಾನ,ಪುರಕಾಮಾಂಧಕಾಂತಕಗುರೋ .

ನಾಮಾಲಿಜಾಪಿಜನಕಾಮಾವಸಾನಫಲದಾಮಾಶಮಾತನು ವಿಭೋ,
ಹೇಮಾರುಣಾಹಿತನಿಕಾಮಾತಿಭೀಮ, ಗುಹ ಸಾಮಾದಿ ವೇದವಿದಯಂ .. 6..

ವೇದಾನುಗೀತನುತಪಾದಾರವಿಂದಯುಗಮಾದಾಯ ಸೇವನವಿಧೇ-
ರಾದಾವಮುಂ ಸರಸಮಾದಾತುಕಾಮ ಶುಭಕೇದಾರಕೇಲಿನಿಲಯೇ .

ತಾದಾತ್ಮ್ಯಲೀನಮತಿಸಾದಾಪನೋದ,ಸಕಲಾದಾನದೈವತತರೋ
ಭೂದಾಸಕಲ್ಪಲತಿಕೋದಾರದಾಮ ಕುರುಮೋದಾಂಬುರಾಶಿವಸತಿಂ .. 7..

ಕಿಂಚಾಸುರದ್ವಿರದಪಂಚಾನನಪ್ರಣವಸಂಚಾರಿಹಂಸಸಮನೇ
ಕಿಂಚಾಪಲನ್ನಮನ, ತುಂಚಾನುಜೀವಿ ಮಮ ಸಿಂಚಾಮೃತಾಭ ಕೃಪಯಾ .

ಪಂಚಾನನಪ್ರಣಯ ಕಂಚಾಪಿ ಶಾಸಿಕತಿ ಮುಂಚಾಶು ಬದ್ಧಕಮತಿಂ
ಪಂಚಾಶುಗಾರಿಸುರಪಂಚಾನನಾತ್ಮಜಮಿಮಂಚಾಪಿ ಪಾಹಿ ಸತತಂ .. 8..

ಕಾಲಾಯ ಶೀತರುಚಿಬಾಲಾವಚೂಡ, ಶುಭಶೀಲಾವಧೂತದುರಿತ
ಶ್ರೀಲಾಘಮೀವರದ ಲೀಲಾಹಿವಾರಿಸಖ ಬಾಲಾಶಯಾಶಯಶುಚೇ .

ಕಾಲಾನಲೋಪಮಿತ ಫಾಲಾವಲೋಕನಕ
blank. Missing line

ವೇಲಯುಧೋ ಮಹತಿ ಕೋಲಾಹಲಾರವಸುಲೀಲಾ ತನೋತು ಕುಶಲಂ .. 9..

6. ಗುಹಾಷ್ಟಕಂ
ಶಾಂತಂ ಶಂಭುತನೂಜಂ ಸತ್ಯಮನಾಧಾರಂ ಜಗದಾಧಾರಂ
ಜ್ಞಾತೃಜ್ಞಾನನಿರಂತರಲೋಕಗುಣಾತೀತಂ ಗುರುಣಾತೀತಂ .

ವಲ್ಲೀವತ್ಸಲಭೃಂಗಾರಣ್ಯಕತಾರುಣ್ಯಂ ವರಕಾರುಣ್ಯಂ
ಸೇನಾಸಾರಮುದಾರಂ ಪ್ರಣಮತ ದೇವೇಶಂ ಗುಹಮಾವೇಶಂ .. 1..

ವಿಷ್ಣುಬ್ರಹ್ಮಸಮರ್ಚ್ಯಂ ಭಕ್ತಜನಾದಿತ್ಯಂ ವರುಣಾತಿಥ್ಯಂ
ಭಾವಾಭಾವಜಗತ್ತ್ರಯರೂಪಮಥಾರೂಪಂ ಜಿತಸಾರೂಪಂ .

ನಾನಾಭುವನಸಮಾಧೇಯಂ ವಿನುತಾಧೇಯಂ ವರರಾಧೇಯಂ
ಕೇಯುರಾಂಗನಿಷಂಗಂ ಪ್ರಣಮತ ದೇವೇಶಂ ಗುಹಮಾವೇಶಂ .. 2..

ಸ್ಕಂದಂ ಕುಂಕುಮವರ್ಣಂ ಸ್ಪಂದಮುದಾನಂದಂ ಪರಮಾನಂದಂ
ಜ್ಯೋತಿಃಸ್ತೋಮನಿರಂತರರಮ್ಯಮಹಸ್ಸಾಮ್ಯಂ ಮನಸಾಯಾಮ್ಯಂ .

ಮಾಯಾಶೃಂಖಲಬಂಧವಿಹೀನಮನಾದೀನಂ ಪರಮಾದೀನಂ
ಶೋಕಾಪೇತಮುದಾತ್ತಂ ಪ್ರಣಮತ ದೇವೇಶಂ ಗುಹಮಾವೇಶಂ .. 3..

ವ್ಯಾಲವ್ಯಾವೃತಭೂಷಂ ಭಸ್ಮಸಮಾಲೇಪಂ ಭುವನಾಲೇಪಂ
ಜ್ಯೋತಿಶ್ಚಕ್ರಸಮರ್ಪಿತಕಾಯಮನಾಕಾಯವ್ಯಯಮಾಕಾಯಂ .

ಭಕ್ತತ್ರಾಣನಶಕ್ತ್ಯಾ ಯುಕ್ತಮನುದ್ಯುಕ್ತಂ ಪ್ರಣಯಾಸಕ್ತಂ
ಸುಬ್ರಹ್ಮಣ್ಯಮರಣ್ಯಂ ಪ್ರಣಮತ ದೇವೇಶಂ ಗುಹಮಾವೇಶಂ .. 4..

ಶ್ರೀಮತ್ಸುಂದರಕಾಯಂ ಶಿಷ್ಟಜನಾಸೇವ್ಯಂ ಸುಜಟಾಸೇವ್ಯಂ
ಸೇವಾತುಷ್ಟಸಮರ್ಪಿತಸೂತ್ರಮಹಾಸತ್ರಂ ನಿಜಷಡ್ವಕ್ತ್ರಂ .

ಪ್ರತ್ಯರ್ತ್ಥ್ಯಾನತಪಾದಸರೋರುಹಮಾವಾಹಂ ಭವಭೀದಾಹಂ
ನಾನಾಯೋನಿಮಯೋನಿಂ ಪ್ರಣಮತ ದೇವೇಶಂ ಗುಹಮಾವೇಶಂ .. 5..

ಮಾನ್ಯಂ ಮುನಿಭಿರಮಾನ್ಯಂ ಮಂಜುಜಟಾಸರ್ಪಂ ಜಿತಕಂದರ್ಪಂ
ಆಕಲ್ಪಾಮೃತತರಲತರಂಗಮನಾಸಂಗಂ ಸಕಲಾಸಂಗಂ .

ಭಾಸಾ ಹ್ಯಧರಿತಭಾಸ್ವಂತಂ ಭವಿಕಸ್ವಾಂತಂ ಜಿತಭೀಸ್ವಾಂತಂ
ಕಾಮಂ ಕಾಮನಿಕಾಮಂ ಪ್ರಣಮತ ದೇವೇಶಂ ಗುಹಮಾವೇಶಂ .. 6..

ಶಿಷ್ಟಂ ಶಿವಜನತುಷ್ಟಂ ಬುಧಹೃದಯಾಕೃಷ್ಟಂ ಹೃತಪಾಪಿಷ್ಠಂ
ನಾದಾಂತದ್ಯುತಿಮೇಕಮನೇಕಮನಾಸಂಗಂ ಸಕಲಾಸಂಗಂ .

ದಾನವಿನಿರ್ಜಿತನಿರ್ಜರದಾರುಮಹಾಭೀರುಂ ತಿಮಿರಾಭೀರುಂ
ಕಾಲಾಕಾಲಮಕಾಲಂ ಪ್ರಣಮತ ದೇವೇಶಂ ಗುಹಮಾವೇಶಂ .. 7..

ನಿತ್ಯಂ ನಿಯಮಿಹೃದಿಸ್ಥಂ ಸತ್ಯಮನಾಗಾರಂ ಭುವನಾಗಾರಂ
ಬಂಧೂಕಾರುಣಲಲಿತಶರೀರಮುರೋಹಾರಂ ಮಹಿಮಾಹಾರಂ

ಕೌಮಾರೀಕರಪೀಡಿತಪಾದಪಯೋಜಾತಂ ದಿವಿ ಭೂಜಾತಂ
ಕಂಠೇಕಾಲಮಕಾಲಂ ಪ್ರಣಮತ ದೇವೇಶಂ ಗುಹಮಾವೇಶಂ .. 8..

7.ಬಾಹುಲೇಯಾಷ್ಟಕಂ
ಓಂ ಓಂ ಓಂ ಹೋಮಧೂಮಪ್ರಕಟತಟಜಟಾಕೋಟಿಭೋಗಿಪ್ರಪೂರಂ
ಆಂ ಆಂ ಆಂ ಆದಿತೇಯಪ್ರಣತಪದಯುಗಾಂಭೋರುಹಶ್ರೀವಿಲಾಸಂ .

ಊಂಊಂಊಂಉಗ್ರನೇತ್ರತ್ರಯಲಸಿತವಪುರ್ಜ್ಯೋತಿರಾನಂದರೂಪಂ
ಶ್ರೀಂ ಶ್ರೀಂ ಶ್ರೀಂ ಶೀಘ್ರಚಿತ್ತಭ್ರಮಹರಮನಿಶಂ ಭಾವಯೇ ಬಾಹುಲೇಯಂ .. 1..

ಹ್ರೀಂ ಹ್ರೀಂ ಹ್ರೀಂ ಹೃಷ್ಟಷಟ್ಕಂಧರಮಘಮರಣಾರಣ್ಯಸಂವರ್ತ್ತವಹ್ನಿಂ
ಐಂ ಐಂ ಐಂ ಐಂಗುದೀಸತ್ಫಲಮೃದುಮಿಲಿತಪ್ರಾಶಿಯೋಗೀಂದ್ರವಂದ್ಯಂ .

ಕ್ಲೀಂ ಕ್ಲೀಂ ಕ್ಲೀಂ ಕ್ಲಿಷ್ಟಕಾಯಕ್ಲಮದವದಹನಕ್ಲೇಶನಿರ್ಮೂಲನಾಶಂ
ಸೌಂ ಸೌಂ ಸೌಂ ಸೌರಕಾಂತಿಭ್ರಮಹರಮನಿಶಂ ಭಾವಯೇ ಬಾಹುಲೇಯಂ .. 2..

ಶಂ ಶಂ ಶಂ ಶಬ್ದರೂಪಂ ಶಶಿಧರಮಮಲಂ ಶಂಕರಂ ಸಾಂಬಮೂರ್ತಿಂ
ಶಿಂ ಶಿಂ ಶಿಂ ಶಿಷ್ಟವಂದ್ಯಂ ಶಿಖರಿನಿಲಯನಂ ಶಿಕ್ಷಿತಾನೇಕಲೋಕಂ .

ಶುಂ ಶುಂ ಶುಂ ಶುಭ್ರಹಾಸಂ ಶುಭಕರಮತಿಸಂದೇಹಸಂದೋಹನಾಶಂ
ಶೌಂ ಶೌಂ ಶೌಂ ಶೌಕ್ಲಿತಾಂಗಂ ಸಿತಭಸಿತಗಣೈರ್ಭಾವಯೇ ಬಾಹುಲೇಯಂ .. 3..

ರಂ ರಂ ರಂ ರಮ್ಯದೇಹಂ ರಜತಗಿರಿಗೃಹಂ ರಕ್ತಪದ್ಮಾಂಘ್ರಿಯುಗ್ಮಂ
ರಿಂ ರಿಂ ರಿಂ ರಿಕ್ತಶೋಕಪ್ರಕೃತಿಪರಮಜಂಘಾಲಮಾನೀಲನೇತ್ರಂ .

ರುಂ ರುಂ ರುಂ ರೂಕ್ಷಕಾಯಪ್ರತಿಭಟಹನನಂ ರಕ್ತಕೌಶೇಯವಸ್ತ್ರಂ
ರೌಂ ರೌಂ ರೌಂ ರೌಂ ರೌರವಾದಿದ್ರುತಹರಕುಹರಂ ಭಾವಯೇ ಬಾಹುಲೇಯಂ .. 4..

ಹಂ ಹಂ ಹಂ ಹಂಸಯೋಗಿಪ್ರವರಸುಖಕರಂ ಹಸ್ತಲಕ್ಷ್ಮೀಸಮೇತಂ
ಹಿಂ ಹಿಂ ಹಿಂ ಹೀನಮಾನಂ ಹಿತಸುಖವರದಂ ಹಿಂಸಯಾಪೇತಕೀಲಂ .

ಹುಂ ಹುಂ ಹುಂ ಹುಂಕೃತಿಧ್ವಂಸಿತರಜನಿಚರಕ್ರೌರ್ಯಕೌಟಿಲ್ಯಮೂರ್ತಿಂ
ಹೈಂ ಹೈಂ ಹೈಂ ಹೈಮಕುಂಭಾಯತಕರಸಹಜಂ ಭಾವಯೇ ಬಾಹುಲೇಯಂ .. 5..

ಣಂ ಣಂ ಣಂ ನಂದಿಕೇಶಪ್ರವರಭುಜಗನಿರ್ವಿಘ್ನಕರ್ಮಪ್ರಪಂಚಂ
ಣಿಂ ಣಿಂ ಣಿಂ ನೀಲಕಂಠಪ್ರಿಯಸುತಮಜಿತಂ ನಿರ್ಮಲಾಂಗಂ ನಿರೀಹಂ .

ಣುಂ ಣುಂ ಣುಂ ಣುತ್ತನಾಭೋತ್ತರನಿಭೃತನಿರಾಲಂಬಕೈವಲ್ಯಮೂರ್ತಿಂ
ಣೌಂ ಣೌಂ ಣೌಂ ನಾಮರೂಪಾತ್ಮಕಜಗದಖಿಲಂ ಭಾವಯೇ ಬಾಹುಲೇಯಂ .. 6..

ಭಂ ಭಂ ಭಂ ಭಾಗಧೇಯಂ ಭಗವದನುಚರಪ್ರಾಂಜಲಿಸ್ತೋತ್ರಪೂರಂ
ಭಿಂ ಭಿಂ ಭಿಂ ಭೀಮನಾದಾಂತಕಮದನಹರಂ ಭೀಷಿತಾರಾತಿವರ್ಗಂ .

ಭುಂ ಭುಂ ಭುಂ ಭೂತಿಭೂಷಾರ್ಚ್ಚಿತಮಮಿತಸಮಸ್ತಾರ್ಥಶಾಸ್ತ್ರಾಂತರಂಗಂ

ಭೌಂ ಭೌಂ ಭೌಂ ಭೌಮಮುಖ್ಯಂ ಗ್ರಹಗಣನಪಟುಂ ಭಾವಯೇ ಬಾಹುಲೇಯಂ ..

7..

ವಂ ವಂ ವಂ ವಾಹಿನೀಶಂ ವಲರಿಪುನಿಲಯಸ್ತೋತ್ರಸಂಪತ್ಸಮೂಹಂ
ವಿಂ ವಿಂ ವಿಂ ವೀರಬಾಹುಪ್ರಭೃತಿಸಹಚರಂ ವಿಘ್ನರಾಜಾನುಜಾತಂ .

ವುಂ ವುಂ ವುಂ ಭೂತನಾಥಂ ಭುವನನಿಲಯನಂ ಭೂರಿಕಲ್ಯಾಣಶೀಲಂ
ವೌಂ ವೌಂ ವೌಂ ಭಾವಿತಾರಿಪ್ರತಿಭಯಮನಿಶಂ ಭಾವಯೇ ಬಾಹುಲೇಯಂ .. 8..

ಶಿವಸ್ತೋತ್ರಂ
8.ಚಿದಂಬರಾಷ್ಟಕಂ
ಬ್ರಹ್ಮಮುಖಾಮರವಂದಿತಲಿಂಗಂ ಜನ್ಮಜರಾಮರಣಾಂತಕಲಿಂಗಂ .

ಕರ್ಮನಿವಾರಣಕೌಶಲಲಿಂಗಂ ತನ್ಮೃದು ಪಾತು ಚಿದಂಬರಲಿಂಗಂ .. 1..

ಕಲ್ಪಕಮೂಲಪ್ರತಿಷ್ಠಿತಲಿಂಗಂ ದರ್ಪಕನಾಶಯುಧಿಷ್ಠಿರಲಿಂಗಂ .

ಕುಪ್ರಕೃತಿಪ್ರಕರಾಂತಕಲಿಂಗಂ ತನ್ಮೃದು ಪಾತು ಚಿದಂಬರಲಿಂಗಂ .. 2..

ಸ್ಕಂದಗಣೇಶ್ವರಕಲ್ಪಿತಲಿಂಗಂ ಕಿನ್ನರಚಾರಣಗಾಯಕಲಿಂಗಂ .

ಪನ್ನಗಭೂಷಣಪಾವನಲಿಂಗಂ ತನ್ಮೃದು ಪಾತು ಚಿದಂಬರಲಿಂಗಂ .. 3..

ಸಾಂಬಸದಾಶಿವಶಂಕರಲಿಂಗಂ ಕಾಮ್ಯವರಪ್ರದಕೋಮಲಲಿಂಗಂ .

ಸಾಮ್ಯವಿಹೀನಸುಮಾನಸಲಿಂಗಂ ತನ್ಮೃದು ಪಾತು ಚಿದಂಬರಲಿಂಗಂ .. 4..

ಕಲಿಮಲಕಾನನಪಾವಕಲಿಂಗಂ ಸಲಿಲತರಂಗವಿಭೂಷಣಲಿಂಗಂ .

ಪಲಿತಪತಂಗಪ್ರದೀಪಕಲಿಂಗಂ ತನ್ಮೃದು ಪಾತು ಚಿದಂಬರಲಿಂಗಂ .. 5..

ಅಷ್ಟತನುಪ್ರತಿಭಾಸುರಲಿಂಗಂ ವಿಷ್ಟಪನಾಥವಿಕಸ್ವರಲಿಂಗಂ .

ಶಿಷ್ಟಜನಾವನಶೀಲಿತಲಿಂಗಂ ತನ್ಮೃದು ಪಾತು ಚಿದಂಬರಲಿಂಗಂ .. 6..

ಅಂತಕಮರ್ದನಬಂಧುರಲಿಂಗಂ ಕೃಂತಿತಕಾಮಕಲೇವರಲಿಂಗಂ .

ಜಂತುಹೃದಿಸ್ಥಿತಜೀವಕಲಿಂಗಂ ತನ್ಮೃದು ಪಾತು ಚಿದಂಬರಲಿಂಗಂ .. 7..

ಪುಷ್ಟಧಿಯಸ್ಸು ಚಿದಂಬರಲಿಂಗಂ ದೃಷ್ಟಮಿದಂ ಮನಸಾನುಪಠಂತಿ .

ಅಷ್ಟಕಮೇತದವಾಙ್ಮನಸೀಯಂ ಅಷ್ಟತನುಂ ಪ್ರತಿ ಯಾಂತಿ ನರಾಸ್ತೇ .. 8..

ಸಂಕೀರ್ಣಾನಿ
9.ಜಾತಿನಿರ್ಣಯಂ
ಮನುಷ್ಯಾಣಂ ಮನುಷ್ಯತ್ವಂ ಜಾತಿರ್ಗೋತ್ರಂ ಗವಾಂ ಯಥಾ .

ನ ಬ್ರಾಹ್ಮಣಾದಿರಸ್ಯೈವಂ ಹಾ ತತ್ತ್ವಂ ವೇತ್ತಿ ಕೋಽಪಿ ನ ..

10.ಧರ್ಮಃ
ಧರ್ಮ ಏವ ಪರಂ ದೈವಂ ಧರ್ಮ ಏವಮಹಾಧನಂ .

ಧರ್ಮಸ್ಸರ್ವತ್ರ ವಿಜಯೀ ಭವತು ಶ್ರೇಯಸೇ ನೃಣಾಂ ..

11.ಆಶ್ರಮಂ
ಆಶ್ರಮೇಽಸ್ಮಿನ್ ಗುರುಃ ಕಶ್ಚಿದ್ವಿದ್ವಾನ್ ಮುನಿರುದಾರಧೀಃ .
ಸಮದೃಷ್ಟಿಃ ಶಾಂತಗಂಭೀರಾಶಯೋ ವಿಜಿತೇಂದ್ರಿಯಃ .. 1..
ಪರೋಪಕಾರೀ ಸ್ಯಾದ್ದೀನದಯಾಲುಃ ಸತ್ಯವಾಕ್ಪಟುಃ .
ಸದಾಚಾರರತಃ ಶೀಘ್ರಕರ್ತವ್ಯಕೃದತಂದ್ರಿತಃ .. 2..
ಅಧಿಷ್ಠಾಯಾಸ್ಯ ನೇತೃತ್ವಂ ಕುರ್ಯಾತ್ ಕಾಂಚಿತ್ ಸಭಾಂ ಶುಭಾಂ .

ಅಸ್ಯಾಮಾಯಾಂತಿಯೇ ತೇ ಸ್ಯುಃ ಸರ್ವೇ ಸೋದರಬುದ್ಧಯಃ .. 3..
ಯದ್ವದತ್ರೈವ ತದ್ವಚ್ಚ ಸ್ತ್ರೀಣಾಂ ಪುಂಸಾಂ ಪೃಥಕ್ ಪೃಥಕ್ .

ವಿದ್ಯಾಲಯಾ ದಿಶಿ ದಿಶಿ ಕ್ರಿಯಂತಾಮಾಶ್ರಮಾಃ ಸಭಾಃ .. 4..
ಏಕೈಕಸ್ಯಾಮಾಸು ನೇತಾ ಚೈಕೈಕಃ ಸ್ಯಾದ್ವಿಚಕ್ಷಣಃ
ಸರ್ವಾಭಿರನುಬಂಧೋಽದ್ವೈತಾಶ್ರಮಸ್ಯಾಭಿರನ್ವಹಂ .. 5..

12.ಮುನಿಚರ್ಯಾಪಂಚಕಂ
ಇತ್ಯಾದಿ ವಾದೋಪರತಂ ಮಹಾಂತಂ ಪ್ರಶಾಂತಗಂಭೀರನಿಜಸ್ವಭಾವಂ .

ಶೋಣಾಚಲೇ ಶ್ರೀರಮಣಂ ಸಮೀಕ್ಷ್ಯ ಪ್ರೋವಾಚ ನಾರಾಯಣಸಂಯಮೀಂದ್ರಃ ..
ಭುಜಃ ಕಿಮುಪಧಾನತಾಂ ಕಿಮು ನ ಕುಂಭಿನೀ ಮಂಚತಾಂ
ವ್ರಜೇತ್ ವೃಜಿನಹಾರಿಣೀ ಸ್ವಪದಪಾತಿನೀ ಮೇದಿನೀ .

ಮುನೇರಪರಸಂಪದಾ ಕಿಮಿಹಮುಕ್ತರಾಗಸ್ಯ ತ-
ತ್ತ್ವಮಸ್ಯಧಿಗಮಾದಯಂ ಸಕಲಭೋಗ್ಯಮತ್ಯಶ್ನುತೇ .. 1..

ಮುನಿಃ ಪ್ರವದತಾಂ ವರಃ ಕ್ವಚನ ವಾಗ್ಯಮೀ ಪಂಡಿತೋ
ವಿಮೂಢ ಇವ ಪರ್ಯಟನ್ ಕ್ವಚನ ಸಂಸ್ಥಿತೋಽಪ್ಯುತ್ಥಿತಃ .
ಶರೀರಮಧಿಗಮ್ಯ ಚಂಚಲಮನೇಹಸಾ ಖಂಡಿತಂ
ಭಜತ್ಯನಿಶಮಾತ್ಮನಃ ಪದಮಖಂಡಬೋಧಂ ಪರಂ .. 2..

ಅಯಾಚಿತಮಲಿಪ್ಸಯಾ ನಿಯತಿದತ್ತಮನ್ನಂ ಮುನಿ-

ಸ್ತನೋಃ ಸ್ಥಿತಯ ಇತ್ಯದನ್ ಪಥಿ ಶಯಾನಕೋಽವ್ಯಾಕುಲಃ .
ಸದಾತ್ಮದೃಗನಶ್ವರಂ ಸ್ವಪರಮಾತ್ಮನೋರೈಕ್ಯತಃ
ಸ್ಫುರನ್ ನಿರುಪಮಂ ಪದಂ ನಿಜಮುಪೈತಿ ಸಚ್ಚಿತ್ ಸುಖಂ .. 3..

ಅಸತ್ಸದಿತಿ ವಾದತೋ ಬಹಿರಚಿಂತ್ಯಮಗ್ರಾಹ್ಯಮ-

ಣ್ವಖರ್ವಮಮಲಂ ಪರಂ ಸ್ತಿಮಿತನಿಮ್ನಮತ್ಯುನ್ನತಂ .

ಪರಾಙ್ಮುಖ ಇತಸ್ತತಃ ಪರಿಸಮೇತಿ ತುರ್ಯಂ ಪದಂ
ಮುನಿಸ್ಸದಸತೋರದ್ವಯಾದುಪರಿಗಂತುಮಭ್ಯುದ್ಯತಃ .. 4..
ಸ್ವವೇಶ್ಮನಿ ವನೇ ತಥಾ ಪುಲಿನಭೂಮಿಷು ಪ್ರಾಂತರೇ
ಕ್ವ ವಾ ವಸತುಯೋಗಿನೋ ವಸತಿ ಮಾನಸಂ ಬ್ರಹ್ಮಣಿ .

ಇದಂ ಮರುಮರೀಚಿಕಾಸದೃಶಮಾತ್ಮ,ದೃಷ್ಟ್ಯಾಖಿಲಂ
ನಿರೀಕ್ಷ್ಯ ರಮತೇ ಮುನಿರ್ನಿರುಪಮೇ ಪರಬ್ರಹ್ಮಣಿ .. 5..

ದಾರ್ಶನಿಕಕ್ರಿಯಾಃ
13.ದರ್ಶನಮಾಲಾ
1.ಅಧ್ಯಾರೋಪದರ್ಶನಂ
ಆಸೀದಗ್ರೇಽಸದೇವೇದಂ ಭುವನಂ ಸ್ವಪ್ನವತ್ಪುನಃ .
ಸಸರ್ಜ ಸರ್ವಂ ಸಂಕಲ್ಪಮಾತ್ರೇಣ ಪರಮೇಶ್ವರಃ .. 1..
ವಾಸನಾಮಯಮೇವಾದಾವಾಸೀದಿದಮಥ ಪ್ರಭುಃ .
ಅಸೃಜನ್ಮಾಯಯಾ ಸ್ವಸ್ಯ ಮಾಯಾವೀವಾಖಿಲಂ ಜಗತ್ .. 2..

ಪ್ರಾಗುತ್ಪತ್ತೇರಿದಂ ಸ್ವಸ್ಮಿನ್ ವಿಲೀನಮಥ ವೈ ಸ್ವತಃ .
ಬೀಜಾದಂಕುರವತ್ಸ್ವಸ್ಯ ಶಕ್ತಿರೇವಾಸೃಜತ್ಸ್ವಯಂ .. 3..

ಶಕ್ತಿಸ್ತು ದ್ವಿವಿಧಾ ಜ್ಞೇಯಾ ತೈಜಸೀ ತಾಮಸೀತಿ ಚ .

ಸಹವಾಸೋಽನಯೋರ್ನಾಸ್ತಿ ತೇಜಸ್ತಿಮಿರಯೋರಿವ .. 4..

ಮನೋಮಾತ್ರಮಿದಂ ಚಿತ್ರಮಿವಾಗ್ರೇ ಸರ್ವಮೀದೃಶಂ .

ಪ್ರಾಪಯಾಮಾಸ ವೈಚಿತ್ರ್ಯಂ ಭಗವಾಂಶ್ಚಿತ್ರಕಾರವತ್ .. 5..

ಆಸೀತ್ ಪ್ರಕೃತಿರೇವೇದಂಯಥಾಽದೌಯೋಗವೈಭವಃ .
ವ್ಯತನೋದಥಯೋಗೀವ ಸಿದ್ಧಿಜಾಲಂ ಜಗತ್ಪತಿಃ .. 6..
ಯದಾಽಽತ್ಮವಿದ್ಯಾಸಂಕೋಚಸ್ತದಾಽವಿದ್ಯಾ ಭಯಂಕರಂ .

ನಾಮರೂಪಾತ್ಮನಾಽತ್ಯರ್ಥಂ ವಿಭಾತೀಹ ಪಿಶಾಚವತ್ .. 7..

ಭಯಂಕರಮಿದಂ ಶೂನ್ಯಂ ವೇತಾಲನಗರಂಯಥಾ .

ತಥೈವ ವಿಶ್ವಮಖಿಲಂ ವ್ಯಕರೋದದ್ಭುತಂ ವಿಭುಃ .. 8..
ಅರ್ಕಾದ್ಯಥಾಕ್ರಮಂ ವಿಶ್ವಂ ತಥಾ ನೈವೇದಮಾತ್ಮನಃ .
ಸುಪ್ತೇರಿವ ಪ್ರಾದುರಾಸೀದ್ಯುಗಪತ್ಸ್ವಸ್ಯ ವೀಕ್ಷಯಾ .. 9..

ಧಾನಾದಿವ ವಟೋಯಸ್ಮಾತ್ ಪ್ರಾದುರಾಸೀದಿದಂ ಜಗತ್ .

ಸ ಬ್ರಹ್ಮಾ ಸ ಶಿವೋ ವಿಷ್ಣುಃ ಸ ಪರಃ ಸರ್ವ ಏವ ಸಃ .. 10..
2.ಅಪವಾದದರ್ಶನಂ
ಚೈತನ್ಯಾದಾಗತಂ ಸ್ಥೂಲಸೂಕ್ಷ್ಮಾತ್ಮಕಮಿದಂ ಜಗತ್ .

ಅಸ್ತಿ ಚೇತ್ಸದ್ಘನಂ ಸರ್ವಂ ನಾಸ್ತಿ ಚೇದಸ್ತಿ ಚಿದ್ಘನಂ .. 1..

ಅನ್ಯನ್ನ ಕಾರಣಾತ್ಕಾರ್ಯಮಸದೇತದತೋಽಖಿಲಂ .

ಅಸತಃ ಕಥಮುತ್ಪತ್ತಿರನುತ್ಪನ್ನಸ್ಯ ಕೋ ಲಯಃ .. 2..
ಯಸ್ಯೋತ್ಪತ್ತಿರ್ಲಯೋ ನಾಸ್ತಿ ತತ್ಪರಂ ಬ್ರಹ್ಮ ನೇತರತ್ .

ಉತ್ಪತ್ತಿಶ್ಚ ಲಯೋಽಸ್ತೀತಿ ಭ್ರಮತ್ಯಾತ್ಮನಿ ಮಾಯಯಾ .. 3..

ಕಾರಣಾವ್ಯತಿರಿಕ್ತತ್ವಾತ್ ಕಾರ್ಯಸ್ಯ ಕಥಮಸ್ತಿತಾ .

ಭವತ್ಯತಃ ಕಾರಣಸ್ಯ ಕಥಮಸ್ತಿ ಚ ನಾಸ್ತಿತಾ .. 4..

ಕಾರ್ಯತ್ವಾದಸತೋಽಸ್ಯಾಸ್ತಿ ಕಾರಣಂ ನ ಹ್ಯತೋ ಜಗತ್ .

ಬ್ರಹ್ಮೈವ ತರ್ಹಿ ಸದಸದಿತಿ ಮುಹ್ಯತಿ ಮಂದಧೀಃ .. 5..
ಏಕಸ್ಯೈವಾಸ್ತಿ ಸತ್ತಾ ಚೇದನ್ಯಸ್ಯಾಸೌ ಕ್ವ ವಿದ್ಯತೇ .

ಸತ್ಯಸ್ಯಾತ್ಮಾಶ್ರಯೋಯದ್ಯಪ್ಯಸತಿ ಸ್ಯಾದಸಂಭವಃ .. 6..
ವಿಭಜ್ಯಾವಯವಂ ಸರ್ವಮೇಕೈಕಂ ತತ್ರ ದೃಶ್ಯತೇ .

ಚಿನ್ಮಾತ್ರಮಖಿಲಂ ನಾನ್ಯದಿತಿ ಮಾಯಾವಿದೂರಗಂ .. 7..

ಚಿದೇವ ನಾನ್ಯದಾಭಾತಿ ಚಿತಃ ಪರಮತೋ ನ ಹಿ .

ಯಚ್ಚ ನಾಭಾತಿ ತದಸದ್ಯದಸತ್ತನ್ನ ಭಾತಿ ಚ .. 8..

ಆನಂದ ಏವಾಸ್ತಿ ಭಾತಿ ನಾನ್ಯಃ ಕಶ್ಚಿದತೋಽಖಿಲಂ .

ಆನಂದಘನಮನ್ಯನ್ನ ವಿನಾಽಽನಂದೇನ ವಿದ್ಯತೇ .. 9..

ಸರ್ವಂ ಹಿ ಸಚ್ಚಿದಾನಂದಂ ನೇಹ ನಾನಾಽಸ್ತಿ ಕಿಂಚನ .

ಯಃ ಪಶ್ಯತೀಹ ನಾನೇವ ಮೃತ್ಯೋರ್ಮೃತ್ಯುಂ ಸ ಗಚ್ಛತಿ .. 10..

3.ಅಸತ್ಯದರ್ಶನಂ
ಮನೋಮಯಮಿದಂ ಸರ್ವಂ ನ ಮನಃ ಕ್ವಾಪಿ ವಿದ್ಯತೇ .

ಅತೋ ವ್ಯೋಮ್ನೀವ ನೀಲಾದಿ ದೃಶ್ಯತೇ ಜಗದಾತ್ಮನಿ .. 1..

ಮನಸೋಽನನ್ಯಯಾ ಸರ್ವಂ ಕಲ್ಪ್ಯತೇಽವಿದ್ಯಯಾ ಜಗತ್ .

ವಿದ್ಯಯಾಽಸೌ ಲಯಂಯಾತಿ ತದಾಲೇಖ್ಯಮಿವಾಖಿಲಂ .. 2..

ವಿಜೃಂಭತೇ ಯತ್ತಮಸೋ ಭೀರೋರಿಹ ಪಿಶಾಚವತ್ .

ತದಿದಂ ಜಾಗ್ರತಿ ಸ್ವಪ್ನಲೋಕವದ್ ದೃಶ್ಯತೇ ಬುಧೈಃ .. 3..
ಸಂಕಲ್ಪಕಲ್ಪಿತಂ ದೃಶ್ಯಂ ಸಂಕಲ್ಪೋ ಯತ್ರ ವಿದ್ಯತೇ .

ದೃಶ್ಯಂ ತತ್ರ ಚ ನಾನ್ಯತ್ರ ಕುತ್ರಚಿದ್ರಜ್ಜುಸರ್ಪವತ್ .. 4..

ಸಂಕಲ್ಪಮನಸೋ ಕಶ್ಚಿನ್ನ ಹಿ ಭೇದೋಽಸ್ತಿ ಯನ್ಮನಃ .

ತದವಿದ್ಯಾತಮಃ ಪ್ರಖ್ಯಮಿಂದ್ರಜಾಲಮಿವಾದ್ಭುತಂ .. 5..

ಮರೀಚಿಕಾವತ್ ಪ್ರಾಜ್ಞಸ್ಯ ಜಗದಾತ್ಮನಿ ಭಾಸತೇ .

ಬಾಲಸ್ಯ ಸತ್ಯಮಿತಿ ಚ ಪ್ರತಿಬಿಂಬಮಿವ ಭ್ರಮಾತ್ .. 6..

ಆತ್ಮಾ ನ ಕ್ಷೀರವದ್ಯಾತಿ ರೂಪಾಂತರಮತೋಽಖಿಲಂ .

ವಿವರ್ತಮಿಂದ್ರಜಾಲೇನ ವಿದ್ಯತೇ ನಿರ್ಮಿತಂಯಥಾ .. 7..

ಮಾಯೈವ ಜಗತಾಮಾದಿಕಾರಣಂ ನಿರ್ಮಿತಂ ತಯಾ .

ಸರ್ವಂ ಹಿ ಮಾಯಿನೋ ನಾನ್ಯದಸತ್ಯಂ ಸಿದ್ಧಿಜಾಲವತ್ .. 8..

ವಿಭಾತಿ ವಿಶ್ವಂ ವೃದ್ಧಸ್ಯ ವಿಯದ್ವನಮಿವಾತ್ಮನಿ .

ಅಸತ್ಯಂ ಪುತ್ರಿಕಾರೂಪಂ ಬಾಲಸ್ಯೇವ ವಿಪರ್ಯಯಃ .. 9..
ಏಕಂ ಸತ್ಯಂ ನ ದ್ವಿತೀಯಂ ಹ್ಯಸತ್ಯಂ ಭಾತಿ ಸತ್ಯವತ್ .

ಶಿಲೈವ ಶಿವಲಿಂಗಂ ನ ದ್ವಿತೀಯಂ ಶಿಲ್ಪಿನಾ ಕೃತಂ .. 10..

4.ಮಾಯಾದರ್ಶನಂ
ನ ವಿದ್ಯತೇ ಯಾ ಸಾ ಮಾಯಾ ವಿದ್ಯಾಽವಿದ್ಯಾ ಪರಾಽಪರಾ .

ತಮಃ ಪ್ರಧಾನಂ ಪ್ರಕೃತಿರ್ಬಹುಧಾ ಸೈವ ಭಾಸತೇ .. 1..

ಪ್ರಾಗುತ್ಪತ್ತೇರ್ಯಥಾಽಭಾವೋ ಮೃದೇವ ಬ್ರಹ್ಮಣಃ ಪೃಥಕ್ .

ನ ವಿದ್ಯತೇ ಬ್ರಹ್ಮ ಹಿಯಾ ಸಾ ಮಾಯಾಽಮೇಯವೈಭವಾ .. 2..

ಅನಾತ್ಮಾ ನ ಸದಾತ್ಮಾ ಸದಿತಿ ವಿದ್ಯೋತತೇ ಯಯಾ .

ಸಾ ವಿದ್ಯೇಯಂಯಥಾ ರಜ್ಜುಸರ್ಪತತ್ತ್ವಾವಧಾರಣಂ .. 3..

ಆತ್ಮಾ ನ ಸದನಾತ್ಮಾ ಸದಿತಿ ವಿದ್ಯೋತತೇ ಯಯಾ .

ಸೈವಾವಿದ್ಯಾ ಯಥಾ ರಜ್ಜುಸರ್ಪಯೋರಯಥಾರ್ಥದೃಕ್ .. 4..

ಇಂದ್ರಿಯಾಣಿ ಮನೋಬುದ್ಧೀ ಪಂಚಪ್ರಾಣಾದಯೋಯಯಾ .

ವಿಸೃಜ್ಯಂತೇ ಸೈವ ಪರಾ ಸೂಕ್ಷ್ಮಾಂಗಾನಿ ಚಿದಾತ್ಮನಃ .. 5..
ಅಂಗಾನ್ಯೇತಾನ್ಯವಷ್ಟಭ್ಯ ಸುಖೀ ದುಃಖೀವ ಮುಹ್ಯತಿ .

ಚಿದಾತ್ಮಾ ಮಾಯಯಾ ಸ್ವಸ್ಯ ತತ್ತ್ವತೋಽಸ್ತಿ ನ ಕಿಂಚನ .. 6..

ಇಂದ್ರಿಯಾಣಾಂ ಹಿ ವಿಷಯಃ ಪ್ರಪಂಚೋಽಯಂ ವಿಸೃಜ್ಯತೇ .

ಯಯಾ ಸೈವಾಽಪರಾಽಧ್ಯಾತ್ಮಸ್ಥೂಲಸಂಕಲ್ಪನಾಮಯೀ .. 7..

ಶುಕ್ತಿಕಾಯಾಂಯಥಾಽಜ್ಞಾನಂ ರಜತಸ್ಯ ಯದಾತ್ಮನಿ .

ಕಲ್ಪಿತಸ್ಯ ನಿದಾನಂ ತತ್ತಮ ಇತ್ಯವಗಮ್ಯತೇ .. 8..

ಧೀಯತೇಽಸ್ಮಿನ್ ಪ್ರಕರ್ಷೇಣ ಬೀಜೇ ವೃಕ್ಷ ಇವಾಖಿಲಂ .

ಅತಃ ಪ್ರಾಧಾನ್ಯತೋ ವಾಽಸ್ಯ ಪ್ರಧಾನಮಿತಿ ಕಥ್ಯತೇ .. 9..

ಕರೋತೀತಿ ಪ್ರಕರ್ಷೇಣ ಪ್ರಕೃತ್ಯೈವ ಗುಣಾನ್ ಪೃಥಕ್ .

ನಿಗದ್ಯತೇಽಸೌ ಪ್ರಕೃತಿರಿತಿ ಹ ತ್ರಿಗುಣಾತ್ಮಿಕಾ .. 10..

5.ಭಾನದರ್ಶನಂ
ಅಂತರ್ಬಹಿರ್ವದಾಸೀನಂ ಸದಾ ಭ್ರಮರಚಂಚಲಂ .

ಭಾನಂ ದ್ವಿಧೈವ ಸಾಮಾನ್ಯಂ ವಿಶೇಷ ಇತಿ ಭಿದ್ಯತೇ .. 1..

ಸ್ಥೂಲಂ ಸೂಕ್ಷ್ಮಂ ಕಾರಣಂ ಚ ತುರ್ಯಂ ಚೇತಿ ಚತುರ್ವಿಧಂ .

ಭಾನಾಶ್ರಯಂ ಹಿ ತನ್ನಾಮ ಭಾನಸ್ಯಾಪ್ಯುಪಚರ್ಯತೇ .. 2..

ದೃಶ್ಯತಾಮಿಹ ಕಾಯೋಽಹಂ ಘಟೋಽಯಮಿತಿ ದೃಶ್ಯತೇ .

ಸ್ಥೂಲಮಾಶ್ರಿತ್ಯ ಯದ್ಭಾನಂ ಸ್ಥೂಲಂ ತದಿತಿ ಮನ್ಯತೇ .. 3..

ಅತ್ರ ಕಾಯೋ ಘಟ ಇತಿ ಭಾನಂಯತ್ತದ್ವಿಶಿಷ್ಯತೇ .

ತಥಾಽಹಮಯಮಿತಿಯತ್ ಸಾಮಾನ್ಯಮಿತಿ ಚ ಸ್ಮೃತಂ .. 4..

ಇಂದ್ರಿಯಾಣಿ ಮನೋಬುದ್ಧೀ ವಿಷಯಾಃ ಪಂಚವಾಯವಃ .
ಭಾಸ್ಯಂತೇ ಯೇನ ತತ್ಸೂಕ್ಷ್ಮಮಸ್ಯ ಸೂಕ್ಷ್ಮಾಶ್ರಯತ್ವತಃ .. 5..
ಅಜ್ಞೋಽಹಮಿತಿಯದ್ಭಾನಂ ತತ್ಕಾರಣಮುದಾಹೃತಂ .

ಅತ್ರಾಹಮಿತಿ ಸಾಮಾನ್ಯಂ ವಿಶೇಷೋಽಜ್ಞ ಇತಿ ಸ್ಫುರತ್ .. 6..

ಅಹಂ ಬ್ರಹ್ಮೇತಿ ಯದ್ಭಾನಂ ತತ್ತುರ್ಯಮಿತಿ ಶಂಸ್ಯತೇ .

ಸಾಮಾನ್ಯಮಹಮಿತ್ಯಂಶೋ ಬ್ರಹ್ಮೇತ್ಯತ್ರ ವಿಶಿಷ್ಯತೇ .. 7..

ಯತ್ರ ಭಾನಂ ತತ್ರ ಭಾಸ್ಯಂ ಭಾನಂಯತ್ರ ನ ತತ್ರ ನ .

ಭಾಸ್ಯಮಿತ್ಯನ್ವಯೇನಾಪಿ ವ್ಯತಿರೇಕೇಣ ಬೋಧ್ಯತೇ .. 8..

ಯಥಾ ದೃಗ್ದೃಶಮಾತ್ಮಾನಂ ಸ್ವಯಮಾತ್ಮಾ ನ ಪಶ್ಯತಿ .

ಅತೋ ನ ಭಾಸ್ಯತೇ ಹ್ಯಾತ್ಮಾ ಯಂ ಪಶ್ಯತಿ ಸ ಭಾಸ್ಯತೇ .. 9..

ಯದ್ಭಾಸ್ಯತೇ ತದಧ್ಯಸ್ತಮನಧ್ಯಸ್ತಂ ನ ಭಾಸ್ಯತೇ .

ಯದಧ್ಯಸ್ತಂ ತದಸದಪ್ಯನಧ್ಯಸ್ತಂ ಸದೇವ ತತ್ .. 10..

6. ಕರ್ಮದರ್ಶನಂ
ಆತ್ಮೈವ ಮಾಯಯಾ ಕರ್ಮ ಕರೋತಿ ಬಹುರೂಪಧೃಕ್ .

ಅಸಂಗಃ ಸ್ವಪ್ರಕಾಶೋಽಪಿ ನಿದ್ರಾಯಾಮಿವ ತೈಜಸಃ .. 1..
ಮನ್ಯೇ ವದಾಮಿ ಗೃಹ್ಣಾಮಿ ಶೃಣೋಮೀತ್ಯಾದಿ ರೂಪತಃ .
ಕ್ರಿಯತೇ ಕರ್ಮ ಪರಮಾತ್ಮನಾ ಚಿತ್ತೇಂದ್ರಿಯಾತ್ಮನಾ .. 2..

ಆತ್ಮೈವ ಕರ್ಮಣಃ ಪೂರ್ವಮನ್ಯತ್ ಕಿಂಚಿನ್ನ ವಿದ್ಯತೇ .

ತತಃ ಸ್ವೇನೈವ ಕರ್ಮಾಣಿ ಕ್ರಿಯಂತೇ ನಿಜಮಾಯಯಾ .. 3..

ಶಕ್ತಿರಸ್ತ್ಯಾತ್ಮನಃ ಕಾಚಿದ್ದುರ್ಘಟಾ ನ ಪೃಥಕ್ ಸ್ವತಃ .
ತಯೈವಾರೋಪ್ಯತೇ ಕರ್ಮ ನಿಖಿಲಂ ನಿಷ್ಕ್ರಿಯಾತ್ಮನಿ .. 4..

ಸರ್ವದಾಽಸಂಗ ಏವಾತ್ಮಾಽಜ್ಞತಯಾ ಕರ್ಮ ಸಂಗಿವತ್ .

ಕರೋತಿ ನ ಕರೋಮೀತಿ ನ ಜ್ಞಃ ಕರ್ಮಸು ಸಜ್ಜತೇ .. 5..

ಜ್ವಲತಿ ಜ್ವಲನೋ ವಾಯುರ್ವಾತಿ ವರ್ಷತಿ ವಾರಿದಃ .
ಧರಾತ್ಮಾ ಸನ್ ಧರತಿ ಖಲ್ವೇಕೋ ವಹತಿ ವಾಹಿನೀ .. 6..

ಊರ್ದ್ಧ್ವಂ ಪ್ರಾಣೋ ಹ್ಯಧೋಽಪಾನಃ ಖಲ್ವೇಕೋ ಯಾತಿ ನಿಷ್ಕ್ರಿಯಃ .
ನಾಡ್ಯಂತರಾಲೇ ಧಮತಿ ಕ್ರಂದತಿ ಸ್ಪಂದತಿ ಸ್ಥಿತಃ .. 7..
ಅಸ್ತಿ ಜನ್ಮರ್ದ್ಧಿಪರಿಣತ್ಯಪಕ್ಷಯವಿನಾಶನಂ .

ಷಡ್ಭಾವಮಿಹಯೋಯಾತಿ ಸ ನಾನ್ಯೋಽವಿಕ್ರಿಯಾತ್ಮನಃ .. 8..
ಸ್ವಯಂ ಕ್ರಿಯಂತೇ ಕರ್ಮಾಣಿ ಕರಣೈರಿಂದ್ರಿಯೈರಪಿ .

ಅಹಂ ತ್ವಸಂಗಃ ಕೂಟಸ್ಥ ಇತಿ ಜಾನಾತಿ ಕೋವಿದಃ .. 9..
ದೃಶ್ಯತ್ವಾದ್ ಭಾಸ್ಯಮಹಮಪ್ಯತೋಽಹಂ ಶುಕ್ತಿರಂಗವತ್ .

ಅಧ್ಯಸ್ತಮೇಕ ಏವಾದ್ಯ ಶ್ವೋಽಪಿ ಸರ್ವೋಪರಿ ಸ್ಥಿತಃ .. 10..
7.ಜ್ಞಾನದರ್ಶನಂ
ಜ್ಞಾನಮೇಕಂ ಹಿ ನಿರುಪಾಧಿಕಂ ಸೋಪಾಧಿಕಂ ಚ ತತ್ .

ಅಹಂಕಾರಾದಿಹೀನಂಯಜ್ಜ್ಞಾನಂ ತನ್ನಿರುಪಾಧಿಕಂ .. 1..

ಅಹಂತಯಾಂತರ್ಬಹಿರಸ್ತಿ ಯದೇವಮಿದಂತಯಾ .

ಭಾನವೃತ್ತ್ಯಾಽನ್ವಿತಂ ಯತ್ತು ಜ್ಞಾನಂ ಸೋಪಾಧಿಕಂ ಮತಂ .. 2..

ಅನಾತ್ಮನಾಮಹಂಕಾರಾದೀನಾಂ ಯೇನಾನುಭೂಯತೇ .

ಸಾಕ್ಷೀ ತದಾತ್ಮಜ್ಞಾನಂ ಸ್ಯಾದ್ಯೇನೈವಾಮೃತಮಶ್ನುತೇ .. 3..

ಅಹಂಕಾರಾದಿ ಕಾರ್ಯಂಯದನಾತ್ಮಕಮಸಂಖ್ಯಕಂ .

ಯೇನಾವಗಮ್ಯತೇಽನಾತ್ಮಜ್ಞಾನಂ ತದವಧಾರ್ಯತೇ .. 4..

ಯಥಾವದ್ವಸ್ತುವಿಜ್ಞಾನಂ ರಜ್ಜುತತ್ತ್ವಾವಬೋಧವತ್ .

ಯತ್ತದ್ಯಥಾರ್ಥವಿಜ್ಞಾನಮಯಥಾರ್ಥಮತೋಽನ್ಯಥಾ .. 5..

ಯತ್ಸಾನ್ನಿಧ್ಯಾದೇವ ಸರ್ವಂ ಭಾಸತೇ ಸ್ವಯಮೇವ ತತ್ .

ಪ್ರತ್ಯಕ್ಷಜ್ಞಾನಮಿತಿ ಚಾಪರೋಕ್ಷಮಿತಿ ಲಕ್ಷ್ಯತೇ .. 6..

ಯಯಾನುಽಸಾಧಕಂ ಸಾಧ್ಯಂ ಮೀಯತೇ ಜ್ಞಾನರೂಪಯಾ .

ವೃತ್ತ್ಯಾ ಸಾಽನುಮಿತಿಃ ಸಾಹಚರ್ಯಸಂಸ್ಕಾರಜನ್ಯಯಾ .. 7..

ಗತ್ವಾ ಸಮೀಪಂ ಮೇಯಸ್ಯ ಮೀಯತೇ ಶ್ರುತಲಕ್ಷಣಃ .
ಯಯಾ ಸಂವಿತ್ ಸೋಪಮಿತಿರ್ಮೃಗೋಽಯಮಿತಿ ರೂಪಯಾ .. 8..

ಅಹಂ ಮಮೇತಿ ಜ್ಞಾನಂಯದಿದಂ ತದಿತಿಯಚ್ಚ ತತ್ .

ಜೀವಜ್ಞಾನಂ ತದಪರಮಿಂದ್ರಿಯಜ್ಞಾನಮಿಷ್ಯತೇ .. 9..

ಓಂ ತತ್ ಸದಿತಿ ನಿರ್ದ್ದಿಷ್ಟಂ ಬ್ರಹ್ಮಾತ್ಮೈಕ್ಯಮುಪಾಗತಂ .

ಕಲ್ಪನಾದಿವಿಹೀನಂಯತ್ತತ್ ಪರಜ್ಞಾನಮೀರ್ಯತೇ .. 10..

8.ಭಕ್ತಿದರ್ಶನಂ
ಭಕ್ತಿರಾತ್ಮಾನುಸಂಧಾನಮಾತ್ಮಾಽಽನಂದಘನೋ ಯತಃ .
ಆತ್ಮಾನಮನುಸಂಧತ್ತೇ ಸದೈವಾತ್ಮವಿದಾತ್ಮನಾ .. 1..

ಅನುಸಂಧೀಯತೇ ಬ್ರಹ್ಮ ಬ್ರಹ್ಮಾನಂದಘನಂಯತಃ .
ಸದಾ ಬ್ರಹ್ಮಾನುಸಂಧಾನಂ ಭಕ್ತಿರಿತ್ಯವಗಮ್ಯತೇ .. 2..

ಆನಂದಮೇವ ಧ್ಯಾಯಂತಿ ಸರ್ವೇ ದುಃಖಂ ನ ಕಶ್ಚನ .

ಯದಾನಂದಪರಂ ಧ್ಯಾನಂ ಭಕ್ತಿರಿತ್ಯುಪದಿಶ್ಯತೇ .. 3..

ಆತ್ಮೈವ ಬ್ರಹ್ಮ ಭಜತಿ ನಾನ್ಯಮಾತ್ಮಾನಮಾತ್ಮವಿತ್ .

ಭಜತೀತಿಯದಾತ್ಮಾನಂ ಭಕ್ತಿರಿತ್ಯಭಿಧೀಯತೇ .. 4..

ಆನಂದ ಆತ್ಮಾ ಬ್ರಹ್ಮೇತಿ ನಾಮೈತಸ್ಯೈವ ತನ್ಯತೇ .

ಇತಿ ನಿಶ್ಚಿತಧೀರ್ಯಸ್ಯ ಸ ಭಕ್ತ ಇತಿ ವಿಶ್ರುತಃ .. 5..
ಆನಂದೋಽಹಮಹಂ ಬ್ರಹ್ಮಾತ್ಮಾಽಹಮಸ್ಮೀತಿ ರೂಪತಃ .
ಭಾವನಾ ಸತತಂಯಸ್ಯ ಸ ಭಕ್ತ ಇತಿ ವಿಶ್ರುತಃ .. 6..
ಭಾರ್ಯಾ ಭಜತಿ ಭರ್ತ್ತಾರಂ ಭರ್ತ್ತಾ ಭಾರ್ಯಾಂ ನ ಕೇವಲಂ .

ಸ್ವಾನಂದಮೇವ ಭಜತಿ ಸರ್ವೋಽಪಿ ವಿಷಯಸ್ಥಿತಂ .. 7..

ಏವಂ ಪಶ್ಯತಿ ಕುತ್ರಾಪಿ ವಿದ್ವಾನಾತ್ಮಸುಖಂ ವಿನಾ .

ನ ಕಿಂಚಿದಪರಂ ತಸ್ಯ ಭಕ್ತಿರೇವ ಗರೀಯಸೀ .. 8..

ಲೋಕಸ್ಯ ಪಿತರಿ ಸ್ವಸ್ಯ ಗುರೌ ಪಿತರಿ ಮಾತರಿ .

ಸತ್ಯಸ್ಯ ಸ್ಥಾಪಿತರಿ ಚ ತತ್ಪಥೇನೈವಯಾತರಿ .. 9..

ನಿಯಂತರಿ ನಿಷಿದ್ಧಸ್ಯ ಸರ್ವೇಷಾಂ ಹಿತಕರ್ತರಿ .

ಯೋಽನುರಾಗೋ ಭಕ್ತಿರತ್ರ ಸಾ ಪರಾ ಪರಮಾತ್ಮನಿ .. 10..

9.ಯೋಗದರ್ಶನಂ
ಸತತಂಯೋಜಯತಿಯದ್ಯುನಕ್ತಿ ಚ ಚಿದಾತ್ಮನಿ .

ಮನೋನಿರೋಧರೂಪೋಽಯಂ ಸಯೋಗ ಇತಿ ಶಂಸಿತಃ .. 1..
ನ ದ್ರಷ್ಟಾ ದರ್ಶನಂ ದೃಶ್ಯಂ ವಿದ್ಯತೇ ಯತ್ರ ತತ್ರ ಹೃತ್ .

ಯೋಜಯೇದ್ವಾಸನಾ ಯಾವದ್ಯೋಗೋಽಯಮಿತಿಯೋಗವಿತ್ .. 2..

ನಾಮರೂಪಮಿದಂ ಸರ್ವಂ ಬ್ರಹ್ಮೈವೇತಿ ವಿಲೀಯತೇ .

ಯದ್ಬ್ರಹ್ಮಣಿ ಮನೋ ನಿತ್ಯಂ ಸಯೋಗ ಇತಿ ನಿಶ್ಚಿತಃ .. 3..
ಚಿತ್ತಸ್ಯ ತೈಲಧಾರಾವದ್ವೃತ್ತ್ಯಾಽಽವಿಚ್ಛಿನ್ನಯಾಽಽತ್ಮನಿ .

ನಿರಂತರಂ ರಮ್ಯತೇ ಯತ್ ಸಯೋಗೋಯೋಗಿಭಿಃ ಸ್ಮೃತಃ .. 4..

ಯತೋಯತೋ ಮನೋಯಾತಿ ಸದಾಽಽತ್ಮನಿ ತತಸ್ತತಃ .
ನಿಯಮ್ಯಯೋಜಯೇದೇತದ್ಯೋಗೋಽಯಂಯುಜ್ಯತಾಮಿಹ .. 5..

ಸರ್ವಾನರ್ಥಕರಃ ಪುಂಸಾಂ ಸಂಕಲ್ಪಃ ಕಲ್ಪಿತೈಃ ಸಹ .

ಉನ್ಮೂಲ್ಯ ವಾಸನಾಜಾಲೈರ್ಯೇನಾತ್ಮನಿ ನಿರುಧ್ಯತೇ .. 6..

ದೃಶ್ಯಸ್ಯ ನ ದೃಶೋಽಸ್ತಿತ್ವಮತೋ ದೃಶ್ಯಂ ದೃಗಾತ್ಮಕಂ .

ಇತಿಯುಂಜೀತ ದೃಗ್ರೂಪೇ ಯಃ ಸಯೋಗವಿದಾಂ ವರಃ .. 7..
ಯದಾ ಪಿಬನ್ಮನೋಭೃಂಗಃ ಸ್ವಾನಂದಮಧುಮಾಧುರೀಂ .

ನ ಸ್ಪಂದತಿ ವಶೀಕೃತ್ಯಯೋಜಿತೋಯೋಗವಾಯುನಾ .. 8..

ಧ್ಯಾನಮಂತರ್ಭ್ರುವೋರ್ದೃಷ್ಟಿರ್ಜಿಹ್ವಾಗ್ರಂ ಲಂಬಿಕೋರ್ಧ್ವತಃ .
ಯದಾ ಸ್ಯಾತ್ ಖೇಚರೀಮುದ್ರಾ ನಿದ್ರಾಲಸ್ಯಾದಿನಾಶಿನೀ .. 9..

ಜ್ಞಾನಂ ಕರ್ಮೇತಿ ಲೋಕೇಽಸ್ಮಿನ್ ದ್ವಿಧಾಯೋಗಃ ಸಮಾಸತಃ .
ಅನಯೋರ್ಯೋಗವಿಸ್ತಾರಃ ಸರ್ವಃ ಪರಿಸಮಾಪ್ಯತೇ .. 10..

10.ನಿರ್ವಾಣದರ್ಶನಂ
ನಿರ್ವಾಣಂ ದ್ವಿವಿಧಂ ಶುದ್ಧಮಶುದ್ಧಂ ಚೇತಿ ತತ್ರ ಯತ್ .

ಶುದ್ಧಂ ನಿರ್ವಾಸನಂ ತದ್ವದಶುದ್ಧಂ ವಾಸನಾನ್ವಿತಂ .. 1..

ಅತಿಶುದ್ಧಂ ಶುದ್ಧಮಿತಿ ಶುದ್ಧಂ ಚ ದ್ವಿವಿಧಂ ತಥಾ .

ಅಶುದ್ಧಶುದ್ಧಂ ಚಾಶುದ್ಧಮಶುದ್ಧಾಶುದ್ಧಮುಚ್ಯತೇ .. 2..

ಅತಿಶುದ್ಧಂ ತ್ರಿಧಾ ಪಶ್ಚಾದ್ವರೇ ಚೈಕಂ ವರೀಯಸಿ .

ಏಕಮೇಕಂ ವರಿಷ್ಠೇಽಥ ಶುದ್ಧಂ ಬಹ್ಮವಿದಿ ಸ್ಥಿತಂ .. 3..

ಅಶುದ್ಧಶುದ್ಧಂ ವಿರಜಸ್ತಮೋಽನ್ಯತ್ ಸರಜಸ್ತಮಃ .
ಮುಮುಕ್ಷೌ ಪ್ರಥಮಂ ವಿದ್ಯಾತ್ ದ್ವಿತೀಯಂ ಸಿದ್ಧಿಕಾಮಿಷು .. 4..

ದಗ್ಧ್ವಾ ಜ್ಞಾನಾಗ್ನಿನಾ ಸರ್ವಮುದ್ದಿಶ್ಯ ಜಗತಾಂ ಹಿತಂ .

ಕರೋತಿ ವಿಧಿವತ್ ಕರ್ಮ ಬ್ರಹ್ಮವಿದ್ಬ್ರಹ್ಮಣಿ ಸ್ಥಿತಃ .. 5..
ಸನ್ಯಸ್ಯ ಸರ್ವಕರ್ಮಾಣಿ ಸತತಂ ಬ್ರಹ್ಮನಿಷ್ಠಯಾ .

ಯಶ್ಚರತ್ಯವನೌ ದೇಹಯಾತ್ರಾಯೈ ಬ್ರಹ್ಮವಿದ್ವರಃ .. 6..
ಅನ್ಯೇನ ವೇದಿತೋ ವೇತ್ತಿ ನ ವೇತ್ತಿ ಸ್ವಯಮೇವಯಃ .
ಸ ವರೀಯಾನ್ ಸದಾ ಬ್ರಹ್ಮನಿರ್ವಾಣಮಯಮಶ್ನುತೇ .. 7..

ಸ್ವಯಂ ನ ವೇತ್ತಿ ಕಿಂಚಿನ್ನ ವೇದಿತೋಽಪಿ ತಥೈವಯಃ .
ಸ ವರಿಷ್ಠಃ ಸದಾ ವೃತ್ತಿಶೂನ್ಯೋಽಯಂ ಬ್ರಹ್ಮ ಕೇವಲಂ .. 8..

ಹೇಯೋಪಾದೇಯತಾ ನ ಹ್ಯಸ್ಯಾತ್ಮಾ ಯಾ ಸ್ವಪ್ರಕಾಶಕಃ .
ಇತಿ ಮತ್ವಾ ನಿವರ್ತ್ತೇತ ವೃತ್ತಿರ್ನಾವರ್ತತೇ ಪುನಃ .. 9..
ಏಕಮೇವಾದ್ವಿತೀಯಂ ಬ್ರಹ್ಮಾಸ್ತಿ ನಾನ್ಯನ್ನ ಸಂಶಯಃ .

ಇತಿ ವಿದ್ವಾನ್ ನಿವರ್ತೇತ ದ್ವೈತಾನ್ನಾವರ್ತತೇ ಪುನಃ .. 10..
ಓಂ ತತ್ ಸತ್

14.ಬ್ರಹ್ಮವಿದ್ಯಾ ಪಂಚಕಂ
ನಿತ್ಯಾನಿತ್ಯವಿವೇಕತೋ ಹಿ ನಿತರಾಂ ನಿರ್ವೇದಮಾಪದ್ಯ ಸದ್-

ವಿದ್ವಾನತ್ರ ಶಮಾದಿಷಟ್ಕಲಸಿತಃ ಸ್ಯಾನ್ಮುಕ್ತಿಕಾಮೋ ಭುವಿ .

ಪಶ್ಚಾದ್ಬ್ರಹ್ಮವಿದುತ್ತಮಂ ಪ್ರಣತಿಸೇವಾದ್ಯೈಃ ಪ್ರಸನ್ನಂ ಗುರುಂ
ಪೃಚ್ಛೇತ್ ಕೋಽಹಮಿದಂ ಕುತೋ ಜಗದಿತಿ ಸ್ವಾಮಿನ್!ವದ ತ್ವಂ ಪ್ರಭೋ! .. 1..
ತ್ವಂ ಹಿ ಬ್ರಹ್ಮ ನ ಚೇಂದ್ರಿಯಾಣಿ ನ ಮನೋ ಬುದ್ಧಿರ್ನ ಚಿತ್ತಂ ವಪುಃ
ಪ್ರಾಣಾಹಂಕೃತಯೋಽನ್ಯದಪ್ಯಸದವಿದ್ಯಾಕಲ್ಪಿತಂ ಸ್ವಾತ್ಮನಿ .

ಸರ್ವಂ ದೃಶ್ಯತಯಾ ಜಡಂ ಜಗದಿದಂ ತ್ವತ್ತಃ ಪರಂ ನಾನ್ಯತೋ
ಜಾತಂ ನ ಸ್ವತ ಏವ ಭಾತಿ ಮೃಗತೃಷ್ಣಾಭಂ ದರೀದೃಶ್ಯತಾಂ .. 2..

ವ್ಯಪ್ತಂ ಯೇನ ಚರಾಚರಂ ಘಟಶರಾವಾದೀವ ಮೃತ್ಸತ್ತಯಾ
ಯಸ್ಯಾಂತಃಸ್ಫುರಿತಂ ಯದಾತ್ಮಕಮಿದಂ ಜಾತಂ ಯತೋ ವರ್ತತೇ .

ಯಸ್ಮಿನ್ಯತ್ ಪ್ರಲಯೇಽಪಿ ಸದ್ಘನಮಜಂ ಸರ್ವಂಯದನ್ವೇತಿ ತತ್
ಸತ್ಯಂ ವಿಧ್ಯಮೃತಾಯ ನಿರ್ಮಲಧಿಯೋಯಸ್ಮೈ ನಮಸ್ಕುರ್ವತೇ .. 3..

ಸೃಷ್ಟ್ವೇದಂ ಪ್ರಕೃತೇರನುಪ್ರವಿಶತೀ ಯೇಯಂಯಯಾ ಧಾರ್ಯತೇ
ಪ್ರಾಣೀತಿ ಪ್ರವಿವಿಕ್ತಭುಗ್ಬಹಿರಹಂ ಪ್ರಾಜ್ಞಸ್ಸುಷುಪ್ತೌ ಯತಃ .
ಯಸ್ಯಾಮಾತ್ಮಕಲಾ ಸ್ಫುರತ್ಯಹಮಿತಿ ಪ್ರತ್ಯಂತರಂಗಂ ಜನೈ-
ರ್ಯಸ್ಯೈ ಸ್ವಸ್ತಿ ಸಮರ್ಥ್ಯತೇ ಪ್ರತಿಪದಾ ಪೂರ್ಣಾ ಶೃಣು ತ್ವಂ ಹಿ ಸಾ .. 4..

ಪ್ರಜ್ಞಾನಂ ತ್ವಹಮಸ್ಮಿ ತತ್ತ್ವಮಸಿ ತದ್ ಬ್ರಹ್ಮಾಯಮಾತ್ಮೇತಿ ಸಂ-
ಗಾಯನ್ ವಿಪ್ರಚರ ಪ್ರಶಾಂತಮನಸಾ ತ್ವಂ ಬ್ರಹ್ಮಬೋಧೋದಯಾತ್ .

ಪ್ರಾರಬ್ಧಂ ಕ್ವನು ಸಂಚಿತಂ ತವ ಕಿಮಾಗಾಮಿ ಕ್ವ ಕರ್ಮಾಪ್ಯಸತ್
ತ್ವಯ್ಯಧ್ಯಸ್ತಮತೋಽಖಿಲಂ ತ್ವಮಸಿ ಸಚ್ಚಿನ್ಮಾತ್ರಮೇಕಂ ವಿಭುಃ .. 5..

15.ನಿರ್ವೃತಿಪಂಚಕಂ
ಕೋ ನಾಮ ದೇಶಃ ಕಾ ಜಾತಿಃ ಪ್ರವೃತ್ತಿಃ ಕಾ ಕಿಯದ್ವಯಃ .
ಇತ್ಯಾದಿ ವಾದೋಪರತಿರ್ಯಸ್ಯ ತಸ್ಯೈವ ನಿರ್ವೃತಿಃ .. 1..
ಆಗಚ್ಛ ಗಚ್ಛ ಮಾ ಗಚ್ಛ ಪ್ರವಿಶ ಕ್ವ ನು ಗಚ್ಛಸಿ .

ಇತ್ಯಾದಿ ವಾದೋಪರತಿರ್ಯಸ್ಯ ತಸ್ಯೈವ ನಿರ್ವೃತಿಃ .. 2..
ಕ್ವ ಯಾಸ್ಯಾಸಿ ಕದಾಽಽಯಾತಃ ಕುತ ಆಯಾಸಿ ಕೋಽಸಿ ವೈ .

ಇತ್ಯಾದಿ ವಾದೋಪರತಿರ್ಯಸ್ಯ ತಸ್ಯೈವ ನಿರ್ವೃತಿಃ .. 3..
ಅಹಂ ತ್ವಂ ಸೋಯಽಮಂತರ್ಹಿ ಬಹಿರಸ್ತಿ ನ ವಾಸ್ತಿ ವಾ .

ಇತ್ಯಾದಿ ವಾದೋಪರತಿರ್ಯಸ್ಯ ತಸ್ಯೈವ ನಿರ್ವೃತಿಃ .. 4..
ಜ್ಞಾತಾಜ್ಞಾತಸಮಃ ಸ್ವಾನ್ಯಭೇದಶೂನ್ಯಃ ಕುತೋ ಭಿದಾ .

ಇತ್ಯಾದಿ ವಾದೋಪರತಿರ್ಯಸ್ಯ ತಸ್ಯೈವ ನಿರ್ವೃತಿಃ .. 5..

16. ಶ್ಲೋಕತ್ರಯೀ
ಅಸ್ತಿ ಧರ್ಮೀತ್ಯನುಮಿತಿಃ ಕಥಂ ಭವತಿ ವಾಗಪಿ .

ಅಸನ್ನಿಕೃಷ್ಟತ್ವಾದಸ್ಮಿನ್ ಪ್ರತ್ಯಕ್ಷಮನುಮಾನವತ್ .. 1..

ನ ವಿದ್ಯತೇಽಸ್ತಿ ಧರ್ಮೀತಿ ಪ್ರತ್ಯಕ್ಷಮನುಮಾನವತ್ .

ಮಾನಾಭಾವಾದಸೌ ನೇತಿ ಬೋಧ ಏವಾವಶಿಷ್ಯತೇ .. 2..

ಅಸನ್ನಿಕೃಷ್ಟತ್ವಾದಸ್ಯ ಪ್ರತ್ಯಕ್ಷಂ ಧರ್ಮಧರ್ಮಿಣೋಃ .
ಅಸೃಷ್ಟಸಾಹಚರ್ಯಾಚ್ಚ ಧರ್ಮಿಣ್ಯನುಮಿತಿಃ ಕುತಃ? .. 3..

17.ಹೋಮಮಂತ್ರಂ
ಓಂ
ಅಗ್ನೇ ತವಯತ್ತೇಜಸ್ತದ್ಬ್ರಾಹ್ಮಂ
ಅತಸ್ತ್ವಂ ಪ್ರತ್ಯಕ್ಷಂ ಬ್ರಹ್ಮಾಸಿ
ತ್ವದೀಯಾ ಇಂದ್ರಿಯಾಣಿ ಮನೋ ಬುದ್ಧಿರಿತಿ ಸಪ್ತಜಿಹ್ವಾಃ
ತ್ವಯಿ ವಿಷಯಾ ಇತಿ ಸಮಿಧೋ ಜುಹೋಮಿ
ಅಹಮಿತ್ಯಾಜ್ಯಂ ಜುಹೋಮಿ
ತ್ವಂ ನಃ ಪ್ರಸೀದ ಪ್ರಸೀದ
ಶ್ರೇಯಶ್ಚ ಪ್ರೇಯಶ್ಚ ಪ್ರಯಚ್ಛ ಸ್ವಾಹಾ
ಓಂ ಶಾಂತಿಃ ಶಾಂತಿಃ ಶಾಂತಿಃ

18.ವೇದಾಂತಸೂತ್ರಂ
ಅಥಯದಾತ್ಮನೋ ಜಿಜ್ಞಾಸುಸ್ತದಿದಂ ಬ್ರಹ್ಮೈವಾಹಂ .. 1..

ಕಿಂ ತಸ್ಯ ಲಕ್ಷಣಮಸ್ಯ ಚ ಕತಿ ಗಣನಯೇತಿ .. 2..

ತಜ್ಜ್ಯೋತಿಃ .. 3..
ತೇನೇದಂ ಪ್ರಜ್ವಲಿತಂ .. 4..

ತದಿದಂ ಸದಸದಿತಿ .. 5..

ಭೂಯೋ ಸತಃ ಸದಸದಿತಿ .. 6..

ಸಚ್ಛಬ್ದಾದಯೋಽಸದಭಾವಶ್ಚೇತಿ .. 7..

ಪೂರ್ವಂ ಸದಿದಮನುಸೃತ್ಯ ಚಕ್ಷುರಾದಯಶ್ಚೈಕಂ ಚೇತಿ .. 8..

ಜ್ಞಾತೃಜ್ಞಾನಯೋರನ್ಯೋನ್ಯವಿಷಯವಿಷಯಿತ್ವಾನ್ಮಿಥುನತ್ವಮಿತಿ .. 9..

ಅತೀತಾಗಾಮಿನೋರಸತ್ತ್ವಂ ಯತಃ ಯದೇತದನ್ವಿಚ್ಛತ .. 13..

ಪರಿಣಾಮಂ ತತಃ .. 14..
ಸದಸತೋರನ್ಯೋನ್ಯಕಾರ್ಯಕಾರಣತ್ವಾತ್ .. 15..

ಅಹಂ ಮಮೇತಿ ವಿಜ್ಞಾತಃ .. 16..
ಮತ್ತೋ ನಾನ್ಯಸ್ತದ್ವತ್ ತಸ್ಮಾತ್ .. 17..

ದೃಗ್ದೃಶ್ಯಯೋಃ ಸಮಾನಕಾಲೀನತ್ವಾತ್ .. 18..

ಸುಖೈಕತ್ವಾತ್ .. 19..

ವ್ಯಾಪಕತಯಾ ದಿಶಾಮಸ್ತಿತ್ವಾತ್ .. 20..

ಅಣುಮಹದವಯವತಾರತಮ್ಯಸ್ಯಾಭಾವಾತ್ .. 21..

ಅಸತೋಽವ್ಯಾಪಕತ್ವಾತ್ .. 22..

ಆತ್ಮಾನ್ಯತ್ ಕಿಂಚಿನ್ನಾಸ್ತಿ .. 23..
ತಸ್ಮಾತ್ ತಸ್ಯ ಸತ್ತ್ವಾಚ್ಚ .. 24..

19.ಚಟ್ಟಂಪಿ ಸ್ವಾಮಿನಃ ಮಹಾಸಮಾಧಿಮನುಬಧ್ಯ
ಕೃತೌ ಸಮಾಧಿ ಶ್ಲೋಕೌ
ಸರ್ವಜ್ಞಃ ಋಷಿರುತ್ಕ್ರಾಂತಃ ಸದ್ಗುರುಃ ಶುಕವರ್ತ್ಮನಾ .

ಆಭಾತಿ ಪರಮವ್ಯೋಮ್ನಿ ಪರಿಪೂರ್ಣಕಲಾನಿಧಿಃ .. 1..
ಲೀಲಯಾ ಕಾಲಮಧಿಕಂ ನೀತ್ವಾಽನ್ತೇ ಸ ಮಹಾಪ್ರಭುಃ .
ನಿಸ್ಸ್ವಂ ವಪುಃ ಸಮುತ್ಸೃಜ್ಯ ಸ್ವಂ ಬ್ರಹ್ಮ ವಪುರಾಸ್ಥಿತಃ .. 2..

